
        
            
                
            
        

    
	ЕГИПЕТ ЗОХИОЛООС

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хэвлэлийн газраас

	Эрх чөлөөнд дуртай Египетийн ард түмний эх оронч тэмцэлд Монголын ард түмэн аль хэдийнээс талархан үздэг билээ. Үүний тодорхой гэрч бол Египетэд саяхан тохиолдсон хүнд үед ах дүүгийн тусламжийн халуун гараа сунгаж байсан явдал мөн.

	Египетэд үндэсний эрх чөлөөний хөдөлгөөн, ялангуяа сүүлийн жилүүдэд хүчтэй өрнөсөн нь зөвхөн утга зохиолын хөгжилд төдийгүй, тэр орны утга зохиолыг гадаадад хүртэл анхааран сонирхох явдалд их нөлөө үзүүллээ.

	Манай хэвлэлийн газраас эрхлэн нийтлүүлж байгаа энэ бяцхан эмхэтгэлд Египетийн ахмад ба нэртэй, бас залуу зохиолчдын бичсэн бүтээлүүд орлоо. Египетийн ард түмэн эрх чөлөө, аз жаргалыг хэрхэн эрмэлздэг, харин колоничлогчдыг хэрхэн занан зүхдэгийг энэ зохиолоос мэдэж болно. Олон төрөл, өөр өөр зохиол байгаа нь Египетийн уран зохиол сайныг мөрөөдөх, хүнийг энэрэх, эгэл жирийн хүний хүч чадалд итгэн талархах үзлээр нэвт шингэснийг үзүүлж байна.


Махмуд Теймур

	 

	ЭНЭРЭЛТ БУДДА

	Манай найз бусад бүх талийгаачдыг бодвол Будда бурхантай төстэй... Би ховор эдлэл, чухаг зүйл эрж зах зээл, хоршоогоор явах болгонд, хуучны юм сонирхогчдын анхаарал татдаг, нөгөө тэр дүрсийг хэлж байгаа юм шүү. Энэ дүрс янз бүрийн маягтай хийгдэх бөгөөд янз янзын хэмжээтэй байдаг. Танд уран гоё хийцтэй алгын чинээ жижиг дүрс ч дайралдаж мэднэ, бас хүний чинээ лут том дүрс ч дайралдаж мэднэ. Будда бурхан ямар ч хэмжээтэй байлаа гэсэн түүний гадаад байдал, царай зүс хэзээ ч хувьсдаггүй. Тэр бол цувны тасархайгаар дөнгөж бүтээгдсэн тарган палхгар биетэй, урагшаа цүлхийсэн цүдгэр гэдэстэй, бөмбөгөр толгойтой, санаа амар тавиун байдал илэрхийлсэн инээмсэглэл бүхий цулцгар нүүртэй байдаг. Будда яагаад ч босож чадахгүй байгаа мэт бие алдарсан байртай, мөнхөд нойрссон үзэгддэг юм... Тэгэхэд манай найз та нар, шилж авсан байшингийнхаа балгасанд хөдөлгөөнгүй суугаа түүнийг үзвэл энэ эзгүй хаягдсан газар ямар золоор тавигдсан нь үл мэдэгдэх хүний чинээ Буддагийн тэр дүрсүүдийн нэг байна гэж эргэлзээгүй бодно доо.

	Түүнийг жилийн дөрвөн улирлын алинд ч өдөр шөнөгүй, олон он жилийг өнгөрөөсөн тэр газраа байхыг нь хэзээ ч олж үзэх болно. Тэр, завилан суух бөгөөд гэдэсний нь нугалаа гэнэт хатуурсан юм шиг санагдана. Тэр хүн тэгж бурхан нирвааны суусан нэг л байдлаар үүрд сууж байдаг ажээ. Түүний уруулд үл мэдэг инээвхийлэл тодорч, нүдэнд нь зөөлөн туяа татжээ. Түүнийг харахад, энэ хүнд хувь заяаны ямар ч хувьсал аймшигтай биш гэдэг нь ив илхэн... 

	Манай найзын ярих дуу дөнгөж сонстох төдий бөгөөд, дашрамд хэлэхэд бас үг цөөнтэй билээ. Хэрэв тэр, юм хэлбэл заавал шивнэж хэлдэг, инээх нь мөн л чимээгүйхэн бөгөөд харин гэдэсний нь нугалаа инээх дуун адил жигдхэн бүлхэлзэнэ.

	Түүний өнгөрсөн түүхийг цөөхөн хүн бүүр түүр мэднэ. Учир нь тэр өөрөө хэзээ ч их гэр бүлийн тэргүүлэгч байсангүй. Түүнд хүү ч байсан, ач нар ч байсан. Тэр өөрөө ховор тохиолдох гэрийн эзэн бөгөөд хүүхдийг ухаангүй энэрэн хайрлаж, эвийлэн тэвэрч, бараг дэндүүлэн хайрладаг билээ. Хайрлаж энэрдэггүй үхэл түүний ойр холын төрлийнхнийг нэг нэгээр дараалан авч, өөрийн гэрийн эцсийн нь нэг хүнийг булшинд аваачих болсон үес түүнд амьдралд хамгийн гашуудалт өдөр тулж иржээ. Манай найз энэ аймшигт цохилтыг зоригтой тэвчиж, амьдралынхаа үйл явдлын эцэст, үлдсэн өдрөө өнгөрөөхөөр, энэ балгасан дунд өөртөө хоргодох газар олжээ.

	Тэгээд удалгүй хотын, тэр хэсгийн хүүхдийн шүтээн болжээ... Түүний өвөрмөц асрамжтай зөөлөн зантай, сайн санаатайг хүүхдүүд мэдээд, түүнтэй цуг хөгжил баяслаа хуваалцахаар ирдэг боллоо. Хүүхдүүд зугаацахаар ирэх нь олширч, зарим нь түүний мөрнөөс дүүжигнэж, зарим нь хүзүүдэн тэвэрч, зарим нь нуруунд асдаг байв. Сэтгэлээ ханатал тоглож, дүрсгүйтээд, хүүхэд бүр дэргэд нь байр олж, тайван унтахад тэр ч ангаахайнхаа толгойг далавчаараа асрамжлан хучдаг шувуу адил тэдэнд өөрийн хамаг хайр энхрийллээ өгөх ажээ.

	Хүүхдүүд цардсан гудамжнаас даавууны өөдөс, навч түүж, «Буддад» авчирч өгөх бөгөөд цаадах нь хэмжээгүй баяр хөөр төрүүлэх гайхалтай тоглоом хийж өгдөг байлаа. Заримдаа ч урт чихээ унжуулсан илжиг, заримдаа ч өндөр бөхтэй тэмээ, заримдаа ч далбаа нь дэрвэсэн хөлөг онгоц, заримдаа ч гоё хувцастай хээнцэр хүүхэн хийчихсэн байдаг байв. Удалгүй манай найз, хотын тэр хэсгийн хүмүүсээс их бэлэг сэлэг авдаг болсон нь эхчүүдэд гоц сайн байжээ. Тэгээд тэр маань идэх хоолоор хангагдаж, тайван сэтгэлийг нь юу ч ер түгшүүлсэнгүй. Гэвч цэцэн өвгөн жаргалыг зовлон үргэлж дагаж, баяр баясгаланг уй гашуу дагаж явдгийг мэдэх билээ... Үнэхээр ч тэг тэгсээр манай найзын сууцны зэргэлдээх мухлагт байдаг чанамал буурцгийн худалдаачин түүний амьдралд гай зовлон болж эхлэв. Буурцгийн худалдаачныг харсан хүн бүрд тэр нь тэр дороо л туранхай яст загасыг санагдуулдаг болжээ. Тэр, царайгаа барайлган уурлаж, буурцаг чанасан тогооны дэргэд их төлөв зогсоход хөлөрсөн царай дахь сагсгар хөмсөг нь хөдөлж, нарийн духны доорх цоолом хоёр онигор нүд харах бөгөөд тэр өөрөө лонхонд орчхоод гарч эрх дураараа болж чадахаа больсон адил юм л гарвал тасралтгүй гоншигнон загнаж байдаг билээ. 

	Хүүхдийн хайртан сайн санаат «Будда», муухай зантай буурцгийн худалдаачин энэ хоёр хүн хэдийд ч бие биеэ ойлгохгүй нь бүхэнд илэрхий байв. Тэдний хооронд тэр хоёрыг салгах тусгаарласан үл үзэгдэх хана адил далдын жигшилт байдаг болжээ. Ер нь «Будда»-г тойроод хүүхдүүд бүхэл өдөржин дүрсгүйтэн эрхэлдэг байхад харин буурцгийн худалдаачин хүүхдийг нүдэндээ үзэгдэхийг тэсвэрлэхгүй, тэдний цовоо дуу, хөгжилт наргианыг үл даах учир тэд яаж эвлэрч чадаа аж даа!.. Тэр буурцгийн худалдаачин ганц бие гозон толгой, түүнд эхнэр ч байхгүй, хүүхэд ч байхгүй болохоор ойрын амьтныг хайрлах хайр, доройчуулыг асрах асрамж, сайн гэр бүлийг орон гэр, гал голомт шиг нь бүлээцүүлж байдаг энэрэл, нөхөрлөл зэрэг бүх юмс түүнд харш байдаг санжээ!

	Зориг хатуужил цовоо сэргэлэн байдал бол хүүхдийн чанар мөн. Тэд хэнийг л өөрийн өшөөтөн гэж үзнэ, түүнийхээ дээр гарахыг эрмэлзэж, тэдэнд хэн муу байна, түүнийг дандаа хорлож байдаг шүү дээ. Тэгэхээр тэр хэсгийн бүх хүүхэд, буурцгийн худалдаачныг шоолон, чадах чинээгээрээ түүнийг хорлож, тэднийг хэдий чинээ занаж зүхвэл тэд түүнтэй улам муу харилцдаг болсон учир энэ билээ.

	Манай түнш юуг ч гараасаа гаргадаггүй хүний байдлаар тэр дайсагналыг харж, өөрийн бодол сэтгэгдлийг мэрийн нуусаар далдуур инээмсэглэн, хүүхдийн гомдлыг сонсдог байлаа. Хэрэв буурцгийн худалдаачин ямар нэг жаал хүүг гомдоовол тэр жаал асгартал уйлан гүйж «Буддадаа» ирээд, хамгаалал тайтгарал эрж, түүний өмгөөлөлд ордог болжээ... Буурцгийн худалдаачин балгасын дэргэдүүр явж, «Будда»-г тойрсон хүүхдийг хараад, тэдэн тийш уур хорсолтойгоор ширвэн, газар нулимаад цааш дуугүй явдаг ажээ. 

	Хүүхэд, худалдаачны хоорондын маргаан зогссонгүй. Тэд хоорондоо байгаад л эвдрэлцэх бөгөөд нэг удаа тэр догшин омогт хүн, хотын энэ хэсгийн хүүхдийн хүндтэй толгойлогч, томоогүй үймээнч жаалыг ташуурдан зоджээ. Жаал хүүгийн хага цохиулсан толгойноос цус олгойдон урсаж, тэр хүү гомдоосон хүнийг хэлэхээр «Будда»-гийн агуй руу уйлан гүйж хүрчээ. Бага насандаа эцэг, эхээсээ өнчрөн хоцорсон өөртэйгөө адил ганц бие энэ хүүг манай найз энхрийлэн хайрладаг байжээ. Өвгөн хөөрхий жаалыг илж таалаад, түүний шархыг маш болгоомжлон боож өглөө.

	«Будда» булбарай нүүр дээгүүр нь урсаж байгаа улбар ягаан цусыг үзмэгцээ түүний царай уйтгар хилэнгийн сүртэй үүлэнд хучигдан бүрхэгджээ. Түүний уруул нь чичирхийлэн, шүд нь тачигнаж, мухлагийнхаа үүдэнд янзгүй муухай харц гарган зогсоо худалдаачныг ширвэн харж байлаа.

	Өдрийн хагаст «Будда» нүдээ анин суусан боловч, түүний царайг сайн ажигласан хүн бүр, шуурганы өмнө тэнгисийн мандлыг ирвэгэнүүлдэг долгион адил нүүр нь таталдаж байхыг олж үзэх байсан байх. Шөнө нь өвгөн «Будда» олон жилийн дараа анх удаа өөрийн балгасаас гарч, цаг гаруй алга болсон байв. Дараа нь тэр том биеэ арай ядан дааж аяархан алхлан, байрандаа чимээгүйхэн буцаж иржээ. Тэр өвгөн хоргодох газраа үүр цайхаас өмнө хүрч ирэх гэж яарсан нь илт байлаа. Тэр амьсгаадсаар дадсан байрандаа дөнгөж суутал, их хүрсэн нойр түүний зовхийг анилдуулжээ. Удалгүй унтаж байгаа түүний царайд баяр баясгалан, амар тайвны бэлгэ тэмдэг болсон хувьсашгүй инээвхийлэл тодров. 

	Зөвхөн нар гарсны дараа тэр хэсгийн хүмүүсийн дунд урьд шөнө буурцгийн худалдаачин, мухлагийнхаа ард байдаг сууцандаа алагджээ гэдэг аймшигт мэдээ таржээ. Хүмүүс хаалган дээр нь бөөгнөрлөө. Шуугиан дэгдэж, яриа үг эхлэн янз бүрийн таавар гарчээ. Үл ойлгогдох гэмт хэргийн нууцыг таах гэж өчнөөн хүмүүс байн байн хүзүү сунгаж, байр луу нь харцгааж байв! Худалдаачин дээрэмдүүлсэнгүй, түүний мөнгө, эд хогшилд хүний гар хүрээгүйд л хамаг учир байжээ. Удалгүй журам сахиулагч, алтан хиазат цув өмссөн цагдаа нар ирлээ. Тэд занан сүрдүүлэх дуу гарган хүнд хүнд гишгэсээр нааш цааш хөлхөлдөв. 

	Тэгэхэд балгасын гүнд тарган цулгар биетэй өвгөн «Будда» зөөлөн дүртэйгээр завилаад хөдлөлгүй сууж байв. Түүнийг тойроод хүүхэд дүрсгүйтэн эрхлэхэд өөрийн нь цулцгар царайд тайвшралын амьсгалт сайхан инээмсэглэл тодорсон байлаа. 

	 

	Г. Дамдин орчуулав.

	 


Абд ар — Рахман аль — Хамиси

	ХАЛИЛ НОЁН

	Халил ноён ширээний цагны сэрүүлгээр дандаа нэг л цагт тогтмол сэрдэг билээ. Тэр, өнөө өглөө ч гэсэн яг зургаан цагт сэрж, эвшээлгэн, халзан толгойгоо маажаад, хэсэг зуур орон дотроо тавгүйхэн эргэлдсэнээ, хөнжлөө доош түлхэж, өндийн суунгуут, эхнэртээ:

	— Шаахай яасан бэ? Нүүр, гарын алчуур хаа байна? Вагида чи мөн зовлонтой хүн ээ дээ! гэж хашхирлаа. 

	Эхнэр хамар өрөөнөөс:

	— Уурлаж эхэлсэн өдөр уй гашуутай байдаг гэж хариулав. 

	Халил ноён орноосоо үсрэн бууж, уурлан чичгэнээд,

	— Би чамд «уураа» үзүүлье ээ, хар хэрээ минь! Нөхрөө яаж асрахыг чамд би гучин жил заагаад бас өглөө бүр өөрөө нөгөө шаахай, алчуураа эрдэг болж байна. Үдэш бүр чамд шаахайг минь орны дэргэд тавьж, алчуурыг минь нүдний чинь өмнө ёрдойж байгаа хадаасанд өлгөж бай гэж тушаасаар байтал, чи л ганцаараа олж хардаггүй вий. Чи миний тушаасныг биелүүлэхгүй байж яаж зүрхэлнэ вэ! гэж зүхлээ. 

	Вагидагийн хоолой чичирхийлэн:

	— Шаахай... Чамайг унтаж байгаа болохоор би түүнийг чинь өмсөж байна, өөр шаахай манайд байх биш. Би чамайг өөр нэг хос шаахай аваач гэж гуйсан шүү дээ, тэгэхэд чи аваагүй билээ. Харин алчуур... алчуурыг чинь бохир муухай болохоор нь өчигдөр үдэш би угаачихсан. Тэгээд миний буруу юу байгаа юм бэ? гэж дуугарав. 

	Халил ноён эхнэрийнхээ учирлан ярьсныг сонсоод жаахан тайвширсан боловч сүртэйгээр:

	— Чи алчуураа яагаад өчигдөр өдөр угаагаагүй юм бэ? гэж шалгаалаа. 

	— Гэрт юм угаах саван байгаагүй. Тэгээд чамайг худалдаж авчиртал хүлээсэн дээ гэж Вагида хариулав. 

	Халил ноён овоо уур нь гарсан янзтай дуугаар:

	— Шаахай тайл... Нүүр гар арчих нэг юм аль гэлээ. 

	Эхнэр нь орны дэргэд очиж, шаахайгаа тайлаад ан гарсан хуучин шүүгээ онгойлгон нэг уранхай цамц гаргаад:

	— Май. Уранхай боловч хиргүй юм гэв. 

	Халил ноён дурамжхан байртай цамцыг нь аваад устай цорго өөд явлаа. Тэр түдэлгүйхэн угааж дууслаа. Дараа нь хувцсаа өмсөж, нүднийхээ саравчийг хамар дээрээ янзтайхан тохоод анхныхаа өнгийг аль хэдийн алдаж гандсан бамбай дээр суув. Түүний өмнө таваг буурцаг, бин тавиастай байлаа. 

	Халил ноён зажлахаа больж:

	— Вагида! гэж дуудаад: — Шаахай шавар болчхож, алчуур аваад арчаадах гэв. 

	Тэгээд ноён хошуугаа дахин таваг руу шаан хоолоо идэж гаруут, хөлөө эхнэр өөдөө жийхэд цаадах нь өнгө ортол шаахайг нь зүлгэж байлаа. 

	Энэ бүхэн Халил ноёны амьдралд хамгийн дээд жаргалтай үе байжээ. Мань хүн, миний хувийн эрх дарх, хүч чадлыг бялхуулан ийм мөнхөд үргэлжлээсэй гэж хүсэх ажээ.

	Халил ноён үнэхээр хар гэртээ л хаан учир түүний дуу хангинахад, тэр дууг нь сонссон Вагида дагжин чичирдэг байлаа. Халил ноёны үг бүр гарцаагүй биелүүлэхийг шаардсан хууль бөгөөд түүнийг нь мянган эмс ч Вагидагаас нь хурдан биелүүлж чадахгүй билээ. 

	Халил ноён албанаасаа харих гэж яардаг, албанд явахдаа л зөвхөн гэрээсээ гардгийн учир нь энэ байжээ. 

	Гэтэл явах нь болчхов! Халил ноён өмдөө шууж шуумгаа зэвэрсэн цагаригаар тогтоон оронцог болсон дугуйгаа аваад гарлаа. Унадаг дугуйгаа булан хүртэл түрж явснаа унаад албан руугаа жийж алдав. Дугуй нь зүүн, баруун тийш гуйван дайван байхад салхи түүний хормойг дэрвүүлэх тул байн байн хонхоо дарсаар урагшлан байв. 

	Халил ноёны ажилдаа очих, гэртээ буцахдаа өдөрт хоёр удаа явдаг, гэрээсээ албан газар олон нийтийн ажлын яам хүрэх энэ аялал хэчнээн зүдүүртэй вэ. Энэ ноён одоо гуч орчим жил албан хааж байгаа атал энэ бүх хугацаанд унадаг дугуйнаасаа өөр төрлийн унаа ер үзээгүй байжээ. Энэ хүн өнгөрсөн бүх хугацаанд өөрөө юугаар ч өөрчлөгдөөгүйн адил орон сууцаа ганц ч сольсонгүй. Пөөх, албан тасалгаагаа хэчнээн үзэн ядна вэ! Гагцхүү албан хүчээр л өглөө бүр тэндээ буцаж ирэхэд хүрдэг ажээ. Энэ үзэн ядах сэтгэл түүнд сараас сар, жилээс жилд өссөөр байгаад, бүр сүүлдээ түүний толгойд өдөр бүр шорон өөд явж байгаа шиг сэтгэгдэл хоногшжээ. Гэлээ ч гэсэн тэнд сар бүрийн эхээр түүнд цалин өгдөг болохоор, албан тасалгаанаасаа гараад явчхаж яахан чадах билээ. Хэдийгээр, өөрөө очиж ажилладаг албан тасалгаа, бусад түшмэдтэй цуг суудаг өрөө, Халил ноёны аяга кофе өгөөч гэж өөрөөс нь нэг ч удаа гуйгаагүй, бурхан тэнгэрийг бодож юм уу, ядахдаа лус савдгийг бодож цайны зоос өгдөггүйд нь хялайн хардаг зарлагыг эсэргүүцэх уур хилэн ноёны дотор буцалсаар байх боловч, харин явж явж Халил ноён долоодугаар зэрэг1 олоод, одоо сард арван долоон фунт авах болжээ. 

	 

	* * *

	 

	Халил ноён яам хүрч, дугуйгаа хуучин байранд нь тавиад, албан тасалгаандаа оров. Өглөөний найман цаг орчим байлаа. Түүнээс өөр нэг ч түшмэл албандаа хараахан байсангүй. Халил ноён суудалдаа суув. Түүний харц, бүртгэлийн хэлтсийн эрхлэгчийн хоосон сандал дээр тусав. Халил ноён урьд өдрийн болсон бүх явдлыг бодоод санаа алдав. 

	Бүртгэлийн хэлтсийн эрхлэгчийг өөр албанд тавьсан учир түүний тушаал орон тоо дутуу байжээ. Далдуур энэ тушаалыг мөрөөдөж байсан Халил ноён эвгүй ширээнд сууж ч үзэв. Дэргэдүүр нь өнгөрсөн нэгэн дарга, хүний байранд суух ямар эрхтэй вэ гэж түүнийг шалгаажээ. Халил ноён самгардаад юу ч хариулсангүй билээ. 

	— Байрандаа суу, дахиад битгий ингэж зоргоороо аашлаарай гэж аягүйхэн хэлээд өрөөнөөс гарч одов. 

	Түшмэд байр байрандаа хөшилдөн шивнэлдэж хөхрөлдсөн байлаа. Ёжилсон, хорыг нь маажсан үгс дуулдлаа. Халил ноён гэнэт өөрийгөө өрөвдөм, өчүүхэн жижиг амьтан гэдгээ мэджээ. Тэр, түшмэдийн даажигнахыг ч сонсоогүй, тэдний муу санааг ч ажаагүй байртай сууж байлаа. Доройтсон Халил ноён цаас шагайсаар орой болтол суув...

	Энэ бол өчигдөр болсон хэрэг, харин өнөөдөр яадаг бол?

	Халил ноён албан хаах замынхаа анхны алхмаас аваад ямба эрдэг бодол нь хохирсон билээ. Хамт ажиллагчдаасаа яаж ийж байгаад дээр гарахыг эрмэлзээд, түүнийг хүндэлж өргөмжлөөгүй түшмэдийн зэвүүг хүргэдэг болжээ. Халил ноён мөрөөдөхдөө өөрийгөө сүүлийнхээ өд сөдийг бардам дэлгэсэн тогос адил үзэх боловч үнэн хэрэг дээрээ тал бүрээс буух шоолол гоочлолын мөндөрт, хярсан хулгана мэт болдог байлаа. Тэр ноён, дарга биш боловч, өөртөө «тоо бүртгэлийн хэлтсийн дэргэдэх бичиг баримт бүртгэх тасгийн эрхлэгч» гэдэг тушаалын албархуу нэр олж аваад байгаа боловч тэр «тасаг» гэгч нь түүний хувийн хоосон бодол бөгөөд Халил ноён бол эрхлэгч дарга нартаа л захирагддаг бусад түшмэдийн адил хийх зүйлийг дуулгавартай гүйцэтгэгч, тэдэн шиг л бичээч болохыг цөм мэддэг билээ. Халил ноён хамт ажиллагчдадаа хүндлүүлэхийн тул тайлан дүн гэгчийг хийхдээ хэнийг ч оролцуулалгүй ганцаараа бичдэг байв. Тэгэхэд түшмэд түүнийг шоолон шивнэлдэж, нүдээ ирмэцгээн, аяыг нь тааруулж байгаад түүнийг егөх гэж хичээдэг боллоо. 

	Түүний бусдаас гоцод хүндэтгэл олохоор ээлж дараалсан оролдлого бүхэн нь нурсаар байв. Халил ноён нүүрээ улайлган нүдээ бүлтийлгэж, дотроо зовдог болжээ. Мань хүн албан тасалгаагаа орхиж яаран, дугуйгаа унаад гэртээ давхиж очно. Харин энд ч дуу нь хадаж гардаг ажээ. 

	Вагида авгай тэвдэн чичрэхэд Халил ноён гуай ч дур мэдсэн эрх мэдэлдээ амтшин захирч тушаадаг билээ. 

	 

	* * *

	 

	Найман цаг боллоо. Дараа дараагаараа орж ирсэн түшмэд өрөө дүүрэв. Халил ноён саравч дээгүүрээ тэднийг харж, шоолуулахаар зэхээд байлаа. Ийнхүү доромжлогдож байх гэж дээ! Халил ноён хэдийгээр удаан жил алба хаасан боловч хамт ажиллагчдаасаа дээш гарсангүй, хэдийгээр нас ахисан боловч тэднээс хүндэтгэл олсонгүй, хэдийгээр тайлан дүнг шургуу хөдөлмөрлөж гаргасан боловч өөрийн давуу чанарыг баталж чадсангүй, хэдийгээр тэдэнд мөнгө дуртай зээлүүлдэг боловч тэдний талархлыг татаж чадсангүй. 

	Халил ноён хаа дуугаа өндөр болгон тушааж чадах юм бэ? Албан тасалгаа нь түүнд шорон, ёстой шорон байлаа. Захиран тушаадаг хүн байна гэж мэдрэх ганц газар нь түүний гэр ажээ. Үгийг нь даган сонсдог ганц дуу бол түүний эхнэр Вагидагийн дуу мөөн. 

	Тэгэхээр... Харьдаг хэрэг ээ! Арван цаг болоогүй ч гэсэн харья!

	Гайхаш тасарсан түшмэд удаан жил алба хааж байгаа Халил ноён анх удаа чөлөө зөвшөөрөл авалгүйгээр албан тасалгаанаасаа гарч одохыг нь үзэв. Тэр унадаг дугуйндаа гүйн хүрч үсэрч мордоод, гудамжаар хурдлан жийлээ. Элмэрсэн түшмэд хоорондоо, Халил ноёны явдлыг шүүмжлэн хэлэлцэж байх зуур, мань хүн гэртээ хүрчээ. Тэгээд хувцас угааж байгаа эхнэрээ үзээд:

	— Надад кофе чана! гэж тушаав. 

	— Гэрт чинь нэг ч үр байхгүй шүү дээ! гэж Вагида хариулав. 

	Халил ноёны нүд хилэнтэйеэ гялтганалаа. Мань хүн үсрэн эхнэртээ хүрч, дэлсэж авав. Вагида авгай хашхирсан боловч, түүний дуу зөвхөн Халил ноёны уурыг л шатаасан бөгөөд айлынхан нь гүйн ирж түүний гараас ухаан алдаж цус нөж болсон эмэгтэйг салгаж авах хүртэл эхнэрээ ширүүн догшин зоджээ. 

	Харин Халил ноён согтуу юм шиг гуйван:

	— Би гэрийн эзэн! Хар гэртээ хаан! гэж донгоссоор өрөөндөө орлоо. 

	 

	Г. Дамдин орчуулав.

	 


Абд ар — Рахман аль — Хамиси 

	ГАСЛАНГИЙН ДОМОГ

	Ээжийн сүнсийг үхэл авч одоход гэрийн дээгүүр гаслант шувуу эргэлдэн, хөөрхий өнчдийг жаргал орхилоо гэж дуугаран мэдэгддэг гэж ардын яриа байдаг. 

	Энэ үнэн, эхийн минь дэлхийн шороо далдалсны дараа миний зовлон, даруйхан эхэлсэн билээ. Ээжийн минь хамт миний аз жаргал булагдсан юм. 

	Ээжийн минь дүр хаа ч гэсэн надад санагддаг байлаа. Би гадаа хашаанд ч хов хоосон, хөөрхий, байшингийнхаа булан бүрд ч түүний царайг үзэж, түүний энэрэлт гар илэхийг мэдэрч байсан сан. Гэвч хойд эхийн ой гутам дуу сонстохтой зэрэг л намайг гаслант амьдралд буцааж орууллаа. Энэ дуу, бүх байшингаар нэг хадаад, түүнийг сонсох болгондоо миний зүрх түгшүүртэй цохилдог болж билээ. Энэ эмэгтэй аавд хайрлагдах замыг минь хааж, эв нь дайралдах бүр аавыг миний эсрэг босгодог боллоо. 

	Намайг гэртээ байлаа гэж уурласан түүний хорсол, аавыг минь өөрийн захиргаандаа бүрэн авах хүсэл шиг нь тийм хүчтэй болсон байлаа. Тэр эмэгтэй намайг хайрладаг аавын хайрыг үгүй болгох гэж бүх хүчээр чармайдаг болоод, шинээр элдэв гүтгэлэг хийж надад аавын дургүйцлийг хүргэхгүй өдөр ч алга боллоо. Тэгээд ч тэр нэг өдөр, түүний чичирхийлсэн хөдөлгөөн ууртай харцаар нь: Энэ нэг юм бодож дээ гэж би ойлгосон билээ. Хүүгээсээ яагаад хожимдоо вэ гэж мөч тутам ааваас асууж байгаа түүний дуунд хорсол занал ив илхэн байлаа. 

	Намайг хүнд бодол эзэмдэн: цөм миний эсрэг хуйвалдсан шиг бодогдоод эзгүй хээр өргөн талд тэнэмээр санагдлаа. Би гадуур хувцсан дээрээ пальто өмсөөд, бас ноосон малгай тавилаа. Тэгээд босго алхан гарахдаа хойд эхийн: 

	— Чи дахиад ирээрэй, май! гэж миний хойноос хашхирахыг сонссон билээ. 

	Би барьсан саваагаараа газар тогшин, борооны дараа нэлдээ шавар шавхай болсон тосгоны нарийн гудамжаар алхаллаа. Нар бараан үүлсийг улаан өнгөөр туяаруулсан байв. Би суваг өөд явдаг зам дээр гарлаа. Тэр сувгийг эмжсэн модод, надад зовлонгоос ангижруулахыг гуйн залбирч, гараараа наманчилсан эмэгтэйчүүд шиг санагдав. Сорго хулсны ишийг шуугиулсан салхи, нүд алдам талын дээгүүр исгэрэн байлаа. Сүнсээ зайлтал айсан би, танил овоохой хүртлээ өөд харалгүй алхалсан билээ. Тэгээд үдэш бүр энд ирж эзэгтэй Ум-Шаддадтай ярилцдаг боллоо. Хуурай хулсан ханатай, сүрэл дэвссэн шал бүхий овоохой байв. Ум-Шаддад авгай овоохойнхоо хамгийн харанхуй давч буланд өндөр юман дээр янжуурын хоёр төмөр хайрцаг хадгалж байдгийн нэгэнд нь цай, нөгөөд нь чихэр байдаг сан. Түүний дэргэд хулсан цоор байнга байдаг билээ. Би үүдэн дээр нь зогслоо. Миний туранхай биеийг хөл минь арай ядан дааж явлаа. Ум-Шаддад босоод надаас урьдаж мэндлэв. Энэ сайхан санаат хайрлагч эмгэн миний ээжийг үргэлж дурсан санаж, түүнийг хөөрхийлөн ярьдаг сан. Булшны газар байгаа юм шиг л чив чимээгүй болчхов. Тийнхүү чимээгүй байдал удтал үргэлжлэв. Би гэнэт зүрхээ цохиж байхыг мэдээд амьсгаа давхцан дахин хязгааргүй аймшиг төрлөө. Би овоохой, ханын хулсыг сөхөж гадагш харав. Миний нүдэнд тосгоны байгаа тэр гүвээ үзэгдэв. Час улаан өнгөт нар, түүнийг улайссан туяагаар гийгүүлэн аажмаар доошилж байлаа. Тэнгэр огторгуй газар дэлхийг бүтээгээд авах гэж байгаа шиг санагдав. 

	Ум-Шаддад эмгэн эргэж тойрон цацсан мөчрийг цуглуулан, цай чанахаар гал асаав. 

	— Баярлалаа. Ум-Шаддад гуай, би цай уухгүй, уух ч арга алга гэж хэлэхэд миний хоолой чичгэнэснийг үзвэл аймшиг намайг тарчилгасаар байгаа ажээ. Эмгэн надад: 

	— Уу, нэг аяга уугаад чи сэргэлэн цовоо болно гэж хариулав. 

	Тэр авгай миний байдлыг ойлгож: 

	— Юуг ч зовуурил аа вэ, хүү минь? Гэрт чинь дахиад явдал гараа юу? гэж асуухад, би:

	— Орчлонгийн хамаг гаслан ганцхан надад оногдсон юм байх даа гэж хариулав. 

	Ум-Шаддад үргэлжлүүлж:

	— Хүү минь, эр хүн шиг бай. Зовлонд дарагдаж болохгүй, эс тэгвэл чи дарагдана шүү. Чадалтай хүн хувь заяаны цохилттой улаан нүүрээр учирч, түүнтэй тэмцэж чаддаг юм гэлээ. 

	— Хүн бүрд дайралдах гаслан надад бөөн тохиолдож дээ гэж би зөрөв. 

	Тэгэхэд эмгэн Ум-Шаддад:

	— Хүү минь, тэгж бодох муу. Чи гаслангийн домгийг мэдэх үү? гэв. 

	— Ганцыг мэднэ, миний гаслан бол уул ч тэсвэрлэмгүй тийм их байна гэж би хариулав. 

	Ум-Шаддад баахан юм бодож дуугүй боллоо. 

	Тамын харанхуйд орсон зовлонд цорхирон уйлж байгаа юм шиг салхи шуугина. Би дахин гадагш харлаа. Манан бүрхээд, одоохон огторгуйг оосорлох гэж байх шиг гогцоорон байлаа. Энэ үед Ум-Шаддад гуайн дуу сонсогдсон нь:

	— Бурхан тэнгэр, хүн төрөлхтнийг туршин шалгахаар гасланг бүтээхээс тээр өмнө, манай энэ жалганд нэг тариачин байжээ. Тэр, цагаан санаа, шударгаараа гоц хүн байжээ. Бүх мэдрэхүйгээс хүмүүс зөвхөн л хангалуун сэтгэл, баяр хөөрийг мэддэг байж. Энэ тариачин газар дэлхийн өглөгөөр л гэдсээ тэжээжээ. Тэр хувь заяандаа ер гунилгүй ядуухан боловч зовж зүдэх юмгүй амьдарчээ. Тэр хүн шөнийн хар нүүрс үүрийн галд асах үес сэрээд ногоон цоор барьж, шувуутай хамт байгалийн үзэсгэлэнг магтан дуулдаг байж гэнэ ээ. Дуулсан дуу нь сайхан бөгөөд өөрийн сайхнаар дээш дээшээ хөөрсөөр тэнгэр огторгуйг догдлуулдаг байж дээ. Нар улалзсан туяагаа татуулсаар сувгийн усанд шумбан далдрах хүртэл тэр хүн өдөржингөө тэгж дуулдаг гагцхүү, тэр үед л тариачин эр сууцандаа буцаж ирдэг байжээ. Тэдний зэргэлдээ нь үдэшлэг болдог байж гэнэ. Тэр тариачин бүтэн шөнөжин залбирч мөргөх нь элбэг байж л дээ. 

	Ийм нэг шөнө гэнэт хав харанхуй болж, аянга нижигнээд хуй салхи босжээ. Хөөрхий тариачин, зэрлэг араатан адил гэнэтийн аюул болохыг айн харжээ. Тэгээд тэр хүн удтал хөшин зогсжээ. Ямар нэг амьтны сүртэйеэ хүрхрэх дуун түүнийг ухаан оруулжээ. Энэ хүний бүх бие хүйт оргин хачин чичирч гэнэ. Тэгээд нүдэнд багтаж харагдамгүй нэгэн аймшигт том аварга хүнийг олж үзжээ. Урьд өмнө бурхан тэнгэр ердөө ийм аймшигтай амьтныг заяагаагүй юм санж, Аварга хүний нүд нь хав харанхуй, хоёр гүнзгий нүх шиг байж, бүх бие нь ширэлдсэн урт үсээр бүрхмэл байсан гэнэ. Гараа хаяхад нь л хуй салхи босдог байж. Тэр аварга хүний хоёр мөр бүх хорвоог таглаад, толгойгоороо тэнгэр баганадсан юм шиг санагджээ. 

	Тариачин эр зориг гаргаж:

	— «Чи хэн бэ, чамд юу хэрэгтэй вэ?» гэж хашхиран асуухад хариуд нь:

	— «Би гаслан... » гэдэг аймшигт хүрхрэлт сонсжээ. Үүнийг газар дэлхийн өнцөг булан бүхэнд:

	«Би гаслан... Би гаслан...» гэж цуурай давтжээ. Тэр шөнө л гаслан гэгч анх энэ дэлхийд бий болсон гэдэг. 

	... Тариачин өглөө сэрээд, тарианы нь газар давтагдаж, тариалан нь гандсан байхыг үзжээ. Тэгээд тэр хүн, гаслангийн хүнд гар түүнд хүрснийг ойлгосон байжээ. 

	 

	* * *

	 

	Аймшигт аварга хүн бараг шөнө бүр үзэгдэх болжээ. Нөгөө тариачин эр өнөөх жалгаасаа, зугтахаар шийдэж гэнэ. Тэр хүн толгой хандсан зүгтээ явсаар байгаад үдэш болоход нэг гацаанд хүрчээ. Нээлттэй байгаа нэг мухлагийн үүдээр гэрэл тусч байхыг үзтэлээ мань хүн мурий тахир гудамжаар зөндөө тэнэжээ. 

	Аян замын бэрхэд хөл нь шархирч, ядрахын туйлд хүрсэн сайх хүн мухлагийн үүднээ газар ойчиж гэнэ ээ. Аятайхан үнэр түүний хамарт сэнгэнэж, ядарсан байдал аажимдаа өнгөрч бага багаар тэнхээ тамир орон, сэргэж байжээ. 

	Энэ үед мухлагийн эзэн гарч ирж дээ. Мухлагийн эзэн, босгоныхоо дэргэд тэрийн хэвтсэн харь нутгийн хүнийг үзээд, дотогш ор гэж урьжээ. Үнэнч шударга, сайхан сэтгэл илчилсэн зочны царай эзэнд таалагдаж л дээ. 

	Мухлагийн эзэн гоё үнэртэн худалддаг бөгөөд нарийн цэгцтэй өрсөн өчнөөн төчнөөн шил саванд дүүрэн дүүрэн үнэртэн цэлэлзэн байжээ. Мухлагийн шаландаа улаан ногоон өнгийн хивс дэвссэн байна гэнэ. Сайхан үнэртэн эргэн тойрон ханхалж байжээ. 

	Зочинд үдшийн хоол болгож, зарц нар нь мах, жимс тавьсан дийзнүүд авчирчээ. Тариачин цадтал идэж амтлаг тунгалаг ус ханатлаа уугаад гэрийн эзнийг талархжээ. Унтах цаг нэгэнт болсон тул гэрийн эзэн зочинд ор засаж өгөөд, үүдээ хааж гарч оджээ. Зөөлөн дэвсгэр, гоё үнэртэн, тариачин эрийн нойрыг хүргэсэн боловч нүдээ аньж амжаагүй байтал нь нөгөө чихэнд нь хоногшчихсон аймшигт хүрхрэлт сонстов. Заяа муут эр айж сандраад, үсрэн босож;

	«Ээ бурхан минь! Бас энд байна! Би хэзээ ч үүнээс аврагдахгүй юм гэж үү!» гэж хашхираад эргэн харж:

	«Чи хэн бэ?» гэж дуу алджээ. Гэтэл аварга хүний «Би гаслан!.. Би гаслан!» гэсэн дуу түүнийг дөжрүүлжээ. Тариачин ухаан алдаж гэнэ. Мань хүн өглөө л нэг хүчтэй цохилтоор сая сэхээ оржээ. Түүн рүү мухлагийн эзэн тонгойгоод, харийн хүнийг хоргодуулах бодол төрсөн тэр мөчөө зүхэн харааж байжээ. 

	«Энэ зүйлс яасан бэ?! Хэн лонхтой юмыг асгаж цутгаад, тарааж хаяв?»

	Тэгэхэд тариачин, гаслангийн гар энэ айлд ч шүргэснийг ойлгожээ. Гэрийн эзэн хараан гоншигносон боловч, тэр сайн санаат хүн тул гарзаа арилгахаар бурханд залбираад, зовлонт хүнийг явуулчихжээ. 

	 

	* * *

	 

	Хөөрхий амьтныг хаа ч явсан гаслан дагаад л байж, тариачин ч тэр аймшигт юм үзэгдэхээс болгоомжлоод бүр унтахаа ч больж гэнэ ээ. Тариачин, аварга том хүнээс нуугдахыг горилон тосгоноос тосгон, жалгаас жалга дамжин явах боловч шөнө болж, хүмүүс унтах болгонд өнөө л зовон зүдсэн амьтны нуугдах гэж хоргодсон тэр газар л нөгөө л аймшигт юм гарч ирдэг байжээ. 

	Цас орж эхлээд, одоо агаар ч гэсэн хөлдөх байх гэж санагдан хүйтэн шөнө нэг удаа хөөрхий тариачин хоногийн газар эрж, ямар нэг тосгоны дундуур тэнүүчлэн явжээ. Том байшингийн цонхны гэгээ үзээд мань хүн тэнд очиж, цаснаас хоргодон довжооны нь шатан дор зогсож гэнэ ээ. Энэ нь тэр тосгоны нэртэй хүмүүсийн нэгний нь байшин байжээ. Хүйтэн улам чангарч, тариачин ч хаана очъё доо гэж бодон гүн харанхуйд дагжин чичирчээ. Тэр тариачин, нөгөө мухлагийн эзний гэрт аймшигт амьтны хийсэн явдлыг санах учир, өөртөө хүний зочлонгуйг бодож, орон гэрт нь байлгүй, саравч пинд унтаж байхаар тангарагласан хэдий боловч дэргэд нь зогсож байгаа байшингийнхаа үүдийг тогшин намайг хонуулаач гэж гуйхад өөрийн эрхгүй хүрдэг байжээ. 

	Энэ тэрийг эргэцүүлэн бодож зогсох зуур, гоё хувцастай нэг хүн цонхоор шагайн түүнийг дууджээ. Гурван зарц ирж, тариачныг гэрийн эзэнд аваачиж уулзуулахад цаадах нь хөөрхий хүн чи юунд ийм хүйтэнд гадаа зогс оо вэ? гэж асуужээ. Тэгэхээр тариачин өөрийн бүх намтрыг түүнд ярьж гэнэ. Баяны сэтгэлд зовон зүдсэн амьтныг өрөвдөх бодол төрж, тариачныг гэртээ унт гэж хэлжээ. Нэг цаг ч болоогүй байтал, эзний дуудан ирүүлсэн хүчирхэг морьтон хүмүүсийн дуу хашаагаар дүүрэн сонсогджээ. Гэрийн эзэн тэдгээр морьтонд аймшигт амьтан, зовон зүдсэн тариачны тухай ярьж өгөөд, тэр шөндөө гасланг тонилгож, хөөрхий амьтныг түүнээс салгахаар шийджээ. 

	Тариачин эр магнай хагартал баярлан, морьтнуудын ач халамжид биширч эхлэв. Тэгээд цөм аймшигт амьтны ирэхийг хүлээж гэнэ ээ. 

	Гэнэт хав харанхуй болж, агаарт бөөн тоос хуйлран дэгджээ. Морьтнууд зэвсэглэн, жад, бамбар асаан гал барьж, замаар нэг тарсан байлаа. 

	Аймшигт амьтны, чихэнд хоногшсон алхалт, хүрхрэлтийн чимээг сонссон тариачин «Гаслан ирлээ» гэж дуу алджээ. Тэнгэр огторгуй хага үсрэх шиг тийм чимээ гараад, агшин зуурд аварга хүн хүрч иржээ. Түүний хөдөлгөөн бүр хуй салхи дэгдүүлэн байжээ. Тариачин айж хашхирахад морьтнууд аймшигт амьтныг угтан харайлгаж, тал талаас нь жадлан түүнийг бүсэлж авчээ. Тулалдаан бүтэн цаг үргэлжилж, эцсийн бүлэгт аварга хүн дарагджээ. Дөнгөж өглөө болмогц тосгоны бүх хүмүүс, аймшигт амьтны хүүрийг шатаах гал түлэхээр түлш цуглуулахаар явжээ. Гэвч ингэж шатаах нь тэдэнд бага санагдаж, хөөрхий тариачнаас гасланг үүрд хагацаана байх гэж итгэхдээ чандрууг нь салхинд хийсгэжээ. Тэд ийнхүү гасланг бүх хорвоод тараасан учир хүн бүр түүнийг агаарын хамт биедээ амсаж байдаг болсон гэдэг юм. Тэгээд тэр цагаас хойш алтан дэлхийд ганц ч жаргалтай хүн байхгүй болсон гэдэг гэлээ. 

	 

	* * *

	 

	Энэ домгийг надад нэг найз маань ярьсан юм. Би түүний яриаг сонсоод:

	— Чиний энэ үлгэр сайхан үлгэр боловч хортой юм даа гэхэд минь:

	— Яагаад? гэж найз минь их гайхлаа. 

	— Чиний бодлоор үүний санаа нь юу вэ дээ?

	— Дэлхий дээрх хүн бүр зовлонтой байдаг нь хачин байна. 

	— Чухам үүнд л хамаг хор нь байна даа!

	— Би чиний хэлснийг зөвшөөрөхгүй дээ!

	— Битгий яар, чи цөмийг нь ойлгоно гэхэд найз маань таг боллоо. 

	— Бидний амьдралын зорилт маань муу юм бүрийг дуулгавартай тэсвэрлэхэд оршино гэж үү? гэж би асуугаад: Тийм биш ээ, хүний гаслангийн шалтгааныг эрэх хэрэгтэй юм. Тэгвэл бид гачигдал дутагдлын улмаас гаслан бий болдог юм аа гэдгийг ойлгоно. Ер нь бидний үгүйрэл гуйланчлалын үндсийг таслах хүртэл хүнийг гаслан дагаад, түүнээс салахгүй! гэлээ. 

	— Үлгэр домог бүрд гол утга санааг эрэх нь тийм чухал юм уу даа? гэж миний найз зөрөв. 

	— Яриангүй, ингэхдээ хүний урагш давшихад туслах, муу юмтай тэмцэхэд туслах санааг олох хэрэгтэй гэж би хариуллаа. Юу ч гэсэн Ум-Шаддадын энэ домог надад таалалтай санагддаг гэж найз маань өөрийгөө зөвтгөлөө. 

	— Гэвч энэ чинь хүмүүст туслахгүй, харин хүмүүсийн амьдралаас нь холдуулж, тэднийг төөрөгдүүлж байна. Тэр үлгэр чинь Ум-Шаддад эмгэн мэтийн мянга мянган египет эмэгтэйчүүдийг төөрөгдүүлж байсан юм. Энэ үлгэр чинь тэднийг өөрийн хувь заяандаа сэтгэл ханадаг болгоод хорвоод унахаасаа эхлээд энэ дуулгаварт байдлыг өвлөдөг болсон байна. Аль эрт дээр үеэс энэ үлгэр чинь тариачдын олон үеийг төөрөгдүүлжээ. Сүүлдээ ажилчдыг ч төөрөгдүүлдэг болж шүү дээ. Хэрэв хүн гасланг өөрийн хувь зохиол гэж итгэвэл ер нь хэн аз жаргалаа эдлэх өөрийн эрхийн төлөө тэмцэх юм бэ? Чиний энэ үлгэр бол зөвхөн цөөн тооны ажилгүй жаргалчдын үнэн итгэл болж байна. 

	— Тэгээд цааш нь? гээд найз маань инээмсэглэв. 

	— Цааш нь гэвэл хуучныг дуртай хамгаалагч минь! Манай урлаг хэт удаан хугацаагаар ард түмний гасланг дүрслэх төдий байж дээ. Түүнээс салж хагацах замыг хүмүүст зааж өгөх цаг аль хэдийн болжээ. Тэгэхээр өнөөдөр бидэнд хүнийг урагш, зөвхөн урагш уриалан дуудсан домог хэрэгтэй байна гэлээ.

	 


Ибрагим Абд аль-Халим

	АЛТАН ДЭЛХИЙД АМЬДРАХ БАЙР

	Каир, Банха хоёрын хооронд байдаг олон тосгоны зорчигчдоор пиг дүүрсэн автобус замаар маш удаан явж байлаа. Тэр автобусанд эрэгтэй, эмэгтэй хүмүүс, хүүхэд багачуудаас гадна хүн явах замд овоолон саад болмоор баадантай юм, сагс сэлт дээр шавааралдан суусан тоо томшгүй ялаа батгана тээж явав. Ялаа нисэн орж ирээд, жингэнэн автобусны шил мөргөж, зорчигчдын нүүрэн дээр буун, нуух гоожсон улаан нүдэн дээр нь сууснаа, хиртэй хувцас, баадан, том талх, идэш уушны үлдэгдэл дээр шавж байв. Машин доторх агаарт хүний хөлс, хямд үнэтэй тамхины утаа, газраас хөөрсөн тоос шингэжээ. Замын нэг талаар Нил мөрний нэг салаа урссан бөгөөд нөгөө талаар нь нялх ногоон ургац, сая хагалсан бараан газартай үелсэн тарианы газар үргэлжилсэн байлаа. 

	Шуурга тэнгисийн долгион дунд яваа далбаат онгоц адил тэр том автобус тосгоны замаар баруун зүүн тийш дайвалзан явна. Зорчигчид тэнцүүрээ алдахгүйн тул байн байн өмнөх суудлынхаа араас барьж авна. Овон товон газар машин донслоход сууж яваа улс айн, хүзүүгээ нагжийлгах ба түүний доош ширүүн ороход хүмүүсийн бие арзасхийж, жолооч, хамт явагчдаа харааж зүхнэ. 

	Бүгчим халуун тавдугаар сар билээ. Тоос шороо, тамхины утаа манаран, нарны халуун илч төөнөнө. Арай гэж амьсгалж яваа хүмүүсийн нүүр лүү хөлс нь гоожин урсана. Настайвтар тариачин тэр автобусны буланд хурхирч гуч орчим насны залуу эмэгтэй даашинзныхаа товчийг тайлаад уйлсан хүүхдээ хөхүүлж байв. Эрэгтэйчүүд, хүүхний царай мөн автобусны хөдөлгөөний аясаар жигдхэн дээш доош болж яваа том хөхийг хулгайгаар харцгаана. Хэдий халуун боловч дулаан пальто өмссөн, дунд зэргийн насны хар хүн, алгаараа амаа таглан тасралтгүй ханиалгаж, байн байн шалан дээр нулимсаар сүүлдээ хүзүү толгой руугаа урссан хөлсөө алчуураар арчина. Урд талын суудлыг залуу хүү, жаахан хүүхэн хоёр эзэлжээ. Хүүхэн нь тарианы газар өөд хурц нарны зүг гүйн очихыг хүсэх адил үргэлж цонх руу харна. Тэр хүүхэн биедээ яг таарсан цэнхэр даашинз өмсжээ. Энэ хүүхэн өтгөн хөмсөг, жимбэгэр ам, хээнцэр гоё цээжнийхээ аль алинаар ч эс магтагдлаа ч гэсэн болсон алим мэт улаан царай нь харц зөөлрүүлж сэтгэлийг татна. Зэрэгцэж суугаа хархүү нь гүн бодолд автагджээ. Тэр хүү ямар нэг юманд санааширсныг тааварлахад төвөгтэй биш байв. Тэр, шуугиан хашхираан, автобусны донсолгоог анзаарахгүй, цонх өөд ч ер харахгүй, хүүхдийн уйлахыг ч сонсохгүй, хажуу дахь залуу хүүхнээ ч тоохгүй явна. Тэр хүүхэн Каирт автобусанд орж, суудал эрэн залуу хүүд ойртон зэрэгцэн суух зөвшөөрөл гуйх үед л түүнийг ганц харсан ажээ. Тэр залуу жаахан хөдөлж, цонхон талдаа хүүхэнд байр гаргаж өгөөд түүнийг тунгалаг нүдээрээ нэг харснаа дахин өөрийн бодолд автагдсан билээ. «Очоод төрөл садандаа юу гэх бил ээ?» гэдэг нэг л асуултыг шийдвэрлэх гэж амжилтгүй зовуурьтай оролджээ. Тэд бүхний бодлыг цор ганцхан юм л эзэлж байгаа юм. Түүнийг Каирт яаж байв даа гэж эх эцэг нь ч асуухгүй, нийслэлийн өргөн гудамж, цахилгаан тэрэг, том барилгын тухай яриач гэж эгч нь ч гуйхгүй, бэлэг болгон авч яваа багцтай амтат боов дүү нарыг нь баярлуулахгүй, харин тэд нэг дуугаар л «Чи ажил олов уу?» гэж л асуух болно. 

	Төрөл садан нь түүнд юм сурах бололцоо өгөх гэж олон жилийн турш хамаг юмаа зориулсан байжээ. Тэгээд эцсийн эцэст тэр хүү дунд мэргэжлийн сургууль төгссөн үнэмлэх бичигтэй болжээ. Дээд боловсрол олох гэж тэр залуу ер мөрөөдөөгүй бил ээ! Түүнд сургуульд сурахаар төлөх байтугай, ном худалдаж авах ч хөрөнгө хогшил байсангүй. Садан төрлийн нь бүх хүмүүс гар хумхилгүй ажиллаж байлаа. Гурван феддан газрын эзэн тариачин аав нь тарианы газраа үүрээр очоод зөвхөн нар шингэсэн хойно эргэж ирдэг. Ээж, эгч хоёр нь үүрийн шөнөөс үдшийн харанхуй хүртэл бас л ажилладаг. Дүү нар нь хөвөн хураах, цайруулах, тариа услах, дугуй эргүүлэх хүчир ажил хийгээд сургуульд орох ч аргагүй байлаа. Тэр өөрөө ч гэсэн амралтын өдрүүдэд ханцуй шамлан модон зээтүү барьж, хар шороо онгилдог байжээ. Газар дэлхий тэр тариачны хөдөлмөр, цагийг огт үлдээлгүй авна. Тарианы ургац авч чадаагүй бол эд хогшлоо худалдаад, хөлсний ажил хийхээр хот орох л ганц зам үлдэх ажээ. Ядуусын «Хэн хөлсөө цувуулж ажиллаагүй хүн, идэх ч үгүй, амьдрах ч үгүй!» гэдэг хувиршгүй мөнх догшин хууль залуу хүүд танил юм. Тэр хүү эцэгтээ гэр бүлээ тэжээхэд туслах үүрэгтэй гэдгийг ухамсарласан тэр цагт энэ хуулийн хувьсашгүйг мэдэрчээ. 

	Тэр хүү олон тооны хүсэлт гуйлт, яамд, засгийн газрын хэлтэс, амин хувийн кампанид явуулсан ажээ. Эцсийнхээ хэдэн цаасыг сонин авахад үрсэн боловч, тэдгээр сонин дотор улс төрийн бодлогын шинэ зүйл, сайд нарын илтгэл буюу Солонгост болж байгаа дайны мэдээний аль алиныг нь ч эрээгүй, харин албан хаагчид хөлсний ажилчин авах зарлал эрдэг байжээ. Тэгээд л мань хүн, үзэг авч, өөрийгөө ч, төрөл саднаа ч үл гүйцэлдэх итгэл найдвараар тайтгаруулан шинэ шинэ гуйлт бичдэг байжээ. 

	Долоо хоног, сар өнгөрсөөр л бөгөөд хар хүү өөрийгөө ажил хийхгүй байгаа учир төрөл садандаа тээр болж байна гэж ойлгон авчээ. Эцгийн хараа, санаа алдалт, хүүгийнхээ зовлонт хувь заяанд гоморхсон эхийн нь нулимс үүнийг үзүүлж байв. Тэгтэл гэнэт: Энэ хэдэн сарын турш сонинууд худал шуугьж, тэнд бичсэн зарлалууд хоосон цуу үг болоод, үнэндээ дутуу орон тоо байхгүй болж гэдэг сэжиг хархүүд төрлөө. Энэ зарлалууд бол зүгээр л нэг хоосон үгс, тэр хар хүү шиг цөхөрсөн амьтдыг мэхлэх гэсэн зорилготой юм! Тийм л юм биш бол, энэ хүү олон тооны гуйлтдаа ямар нэг хариу авсан байх шүү дээ. 

	Сүүл сүүлдээ мань хүн гуйлт өргөдөл явуулахаа больж, бүр сонин ч худалдаж авахаа зогсов. Тэр хүү удтал бодолд автсаны эцэст яамд, албан газар, худалдааны гол гол компаниуд байдаг Каир хот орохоор шийдвэрлэлээ.

	Хүү, энэ шийдвэрээ бүхэл шөнөжин эцэгтэйгээ зөвлөн хэлэлцэв. Тэр хоёр, тэдний тосгон дахь бүх газрын хагасыг эзэмшсэн газрын эзэн, сонгуулийн өмнө нутагтаа ирж, тэдний гэрт кофе уусан парламентын депутат зэрэг нийслэлд байдаг нэр хүндтэй танилуудаа цөмийг нь санацгаав. Өглөө, эцэг өвгөн, хүүгээ Каир орох нь чухал гэж бодлоо. Өвгөн эхнэрээ сэрээж, түүнд байгаа бүх мөнгийг авч, өөрийн хэтэвчийг гаргахад, хархүүд хэд хэдэн жижиг цаасан тэмдэгт өгсөн нь тэднийд байгаа бүх мөнгө бөгөөд бүгд хоёр фунт орчим мөнгө болжээ. 

	Өвгөнийг өглөөнийхөө мөргөл хийсэн дараа хүү нь Каир орох түрүүчийн автобуснаас хоцрохгүйн тул үүр цүүрээр гэрээс гарч замаар явлаа. «Том нийслэл хот хүрвэл, түүнд ямар ч гэсэн, ядахдаа хамгийн доод ажил ч олдохгүй гэж үү дээ?» гэж өөрөөсөө асууж байв. 

	Хархүүгийн халаасанд депутат, газрын эзэн хоёрын хаягтай нэг хуудас байв. Тэр хүү, Каирт ирээд, нөгөө хуудсаа гарган авч, байшингуудын дугаарыг харсаар үл мэдэх гудамжнуудыг туулан явлаа. Тэгж явсаар залуу эр нэг гоё байшинд хүрчээ. Тэнд депутат нь суудаг ажээ. 

	Хархүү зүрхгүйхэн найдвар гаргаж, гадаа хаалганы тэндэх хонхны товчлуурыг дарлаа. Депутат түүнийг тэр дор нь машинд суулгаж аваад, албан ажилд оруулчих сайд найзуудынхаа нэгэнд хүргээд өгч болохгүй гэж үү дээ? Тэр депутат энэ тухай тосгонд үг хэлэхдээ хэдэн арав дахин хэлээгүй бил үү? Депутат, тэдний гэрт кофе ууж суухдаа «Хичээж мэрий! Чамайг сурлагын үнэмлэх бичгээ л авч орхивол, би маргааш нь чамд албан ажил олоод өгчихнө!» гэж хэлээгүй бил үү? Үүд ч нээгдлээ. Зарц нь түүнийг манай тойргийн хүн гэж мэдсэнийхээ дараа дотогш оруулаад, цонхондоо хөшигтэй, алтдаж чимсэн, модон эдлэл тавьсан саруул том өрөөнд дагуулж очив. Хархүү бүтэн цаг хүлээн суусан нь мянган он өнгөрөх шиг санагджээ. Депутат инээн мишээсээр гарч ирээд, хархүүтэй нөхөрсөг мэндэлж гар барилцаад гойд сонин яриандаа орлоо. Депутат хархүүгээс аавыг нь, ахыг нь, бас тосгоны хүмүүсийн тухай асуув. Залуу эр, депутат өөрийн ам алдсаныгаа санаж «Би мэдэж байна, чи ажил эрж яваа. Хоёулаа одоо яаман дээр очъё. Би чамайг нэг ширээний ард суулгаад орхиё» гэж хэлэх биз гэж хүлээж байв. Хархүү, Каирт ирсэн учраа зөөлөн үгээр өгүүлж эхлэхээр шийдэх хүртлээ алга хавсран тэсвэртэйеэ суусаар л байв. Депутат хэсэг зуур бодосхийв. Дараа нь түүний царайд дахин инээвхийлэл үзэгдэв. Тэгснээ депутат хархүүгийн мөрийг алгадаж, түүнийг дахиад шинэ өргөдөл бичиж, зарцаар өгүүлээрэй, хамгийн гол нь хариад эцгийгээ тайтгаруул! гэж хэлжээ. 

	Хархүү амандаа «Энэ ч намайг мэхэлчихлээ... Энэ зүгээр л надаас салахын түүс болж байна... Энэ хүн, надад, аавд, тосгоны бүх хүн амд өгсөн амлалтаасаа ухарлаа... Миний урьд бичсэн хэдэн арван гуйлтын адил тийм нэг гуйлт юу өөрчилж чадах вэ?..» гэж үглэсээр гудамжинд гарав. Хархүү хуудас цаасаа дахин гаргаж, газрын эзний хаягийг эрлээ. Нэлээд явсны дараа эцэж ядран алхсаар хархүү эргийн гудамж хүрсэн байлаа. Том барилгад хүрч очтолоо хүнд амьсгаадан, хөлсөө гоожуулж, байшингуудын хананд хадаастай жижиг хөх дугааруудыг арай гэж ялган харж, гудамж даган явлаа. Том төмөр хаалганы дэргэд зогсоод ажиглан харав. Өмнө нь тэнүүн уужим цэцэрлэгт хүрээлэгдсэн хээнцэр сайхан орд харш үзэгдэв. Хамаг цонх хаалга нь хаалттай ажээ. Хархүү яахаа мэдэхгүй болж тэвдэв. Тэгж байтал том хаалганы дэргэд байгаа тогооны байшингаас гарч ирсэн, хөрслөг бор царайтай хүнийг олж харав. Тэр зарц хархүүтэй ирж уулзаад, газрын эзэн, эхнэр хүүхэдтэйгээ долоо хоногийн өмнө Европ орсон, намраас нааш буцаж ирэхгүй гэж түүнд хэллээ. 

	Хархүү гудамжаар ингэж тэнүүчлэн Каирт бүтэн долоон өдөр өнгөрөөжээ. 

	Тэр хүү, яамнаас яаман дээр, албан газраас албан газарт очиж, хаа ч гэсэн «Сул орон тоо байхгүй, ажилд хүн авахгүй» гэдэг ганц хариу сонсож явлаа. Хамаг мөнгө нь дуусаж, тэнүүлч амьдрал, өлсгөлөн түүнийг заналхийлэхийг мэдэх үед л хархүүгийн горьдож, найдаж явсан сэтгэл арилав. Чемоданаа аваад тосгондоо харихаас өөр аргагүй боллоо. Гэтэл аавдаа юу гэж хэлэх вэ?.. Одоо юу хийдэг бил ээ?.. Модон зээтүү аваад тарианы газар очих уу?.. Гэвч... юун төлөө тэр, сургууль хийсэн юм бэ?.. Одоо цаашид яаж амьдрах вэ?.. Энэ бүх асуулт замын турш хүүг зовоолоо. Ийм ч учраас хархүү тоос шороо, бүгчим халуун, хажуудаа суугаа хүүхэн, ер нь аль алиныг анзаарсангүй билээ. 

	 

	* * *

	 

	Автобус хүчтэй донслоход сууж явсан хүмүүс дуу алдан, тэнцүүрээ алдаж шавааралдан бөөгнөрөв. Гэнэтийн хөдлөл хархүүгийн гүн бодлыг алдагдуулахад дэргэдээ суусан хүүхний биед хүрснээ тэр дороо мэдлээ. Хархүү нүдээ том болгон эргэн тойронд болж байгаа юмыг агшин зуур харснаа, хүүхэн өөд анхааралтай хараад түүний сэтгэлд ямар нэг баярт зүйл орсныг олж мэдрэв. Хүүхний царай улайн, буржгар хар үс нь алчуур дороосоо цухуйгаад хоёр нүд нь гялалзаж байв. Тэгэхэд хархүү аятайхан мөрөөдөлд автлаа. Түүний энэ мөрөөдөлд жижигхэн байшин, амтат хоол ундны сайхан үнэр ханхалсан гал зуухны газар энэ сайхан хүүхэн, энхрийлэл, дурлал цөм байлаа. Хархүү дахин хүүхнийг хартал хүүхэн мөн урдаас нь харж хүүхний харцад таагдах нэг асуулт байхыг хархүү олж үзсэн ажээ. Хархүү алчуур гарган, халуу оргисон духаа арчиж, босоод гадуур цамцаа тайлав. Тэгээд суухдаа дахин хүүхний халуун гарт хүрснээ мэдэн, түүний зүрх улам хурдан лугшин цохилжээ. Хархүү уртаар санаа алдаж «Би амьдралд хайртай... Би энэ хүүхэнд хайртай... Бидэнд байшин байгаасай... Бид хоёр хамт амьдардаг болоосой гэж хүсэж байна!» гээд л хашхирчихмаар санагдлаа. Хархүү хүүхэн өөд гялалзсан нүдээрээ харж цаадхынхаа нүдний гялалзан байхыг үзлээ. 

	Хархүү юм уншин дурлалын тухай мэдсэн бүх зүйлээ санаж, гэр бүл, үр хүүхэдтэй эр эм хүмүүсийн тухай уншсан бүхнээ сэтгэн саналаа. Дараа нь түүний нүдэнд депутатын байшин, Каир дахь олон тооны орд харш үзэгдэв. Түүний сэтгэлдээ хана, хайсыг нэвтлэн, өрөө тасалгаа, эрэгтэй, эмэгтэй хүмүүс хүүхэд шуухад, янз бүрийн хоол унд байхыг харж явав. Хархүү, хүүхнийг дэргэдээ сууж байгаа эсэхийг мэдэх гэснийг түүн өөд дахин нэг хараад буцаж мөрөөдөлд автлаа. «... Тэр хархүү, энэ хүүхэн, жижиг байшин... Энэ асар их ертөнцөд тэр байр суурь олохгүй байж болохгүй. Тэдэнд чинь суух өрөө, хоёр сандал, ширээ, ор, дээр нь халуун хоолны уур савсах голомт л байвал хүрээ шүү дээ!..»

	Автобус замаар донслон явж, модны мөчир түүний ханыг шавхуурдан, хархүү мөрөөдөлдөө автсаар л байв. Гэнэт машин зогсож, хархүү сэтгэл зовон сэргэлээ. Тэсэшгүй гуниг төрж, зүрх нь жигтэйхэн шимширчээ... Буух станц дээрээ ирчихжээ. Хархүү босож, нэг гартаа чемоданаа авч, нөгөө гар дээрээ гадуур цамцаа тохож, ширтсээр байгаа хүүхэн өөд нэг харлаа. Хүүхний санамсаргүй бэлэглэсэн нөгөө аятай мөч сэтгэлд нь төрүүлсэн итгэлд талархсанаа хүүхэнд хэлээд авмаар санагдлаа. Хар хүү «Чи сайхан хүүхэн, чи миний эхнэр болоод, бид хоёр орон байшинтай байгаасай гэж хүсэж байна... Гэвч нийслэлд байгаа тэр хүмүүс «чамд энэ хорвоод амьдрах байр олдохгүй!.. гэж хэллээ» гэж тэр хүүхэнд хэлэх байсан байх. 

	Гэвч тэр зуур хүүхний нүдний гал буурахыг хархүү ажин, хэлэх гэсэн үг нь хоолойд нь зангираад ширвэн хараад автобуснаас дуу ч үгүй буужээ. Хархүү зам дээр удтал зогсон алсалж яваа машины араас харлаа. Тэгсэн хэдий боловч хүүхний цэнхэр даашинз, хар үс, урьдын цогтой гал нь унтарсан нүдийг харсаар л байлаа. Дараа нь нүд гялбуулан байгаа нарыг үзэж хамраар нь шороо тоос, өтөг бууц, тарианы, нялх ургамлын үнэр ханхлав. 

	Алтан дэлхий арвин уудам, амтат үрээр баян дэлгэр, тэгэхэд түүнд бол энэ хүүхэнтэй юм уу, эсвэл үүнтэй төсөөтэй өөр хүүхэнтэй хамт амьдарч болох жижиг, маш өчүүхэн жижиг байр хэрэгтэй юм шүү дээ.

	 


Абд ар-Рахман аш-Шаркави 

	НАНДИН МӨРӨӨДӨЛ

	Эцэг, эх, ямаа, тахиа нь цөм нойрсож байхад харин тэр л ганцаараа яагаад ч унтаж чадахгүй байв. 

	Тэр хүн, гал гэгээ өгөхөөсөө утаа гаргах нь илүү их тосгоны дэнгээс цацарсан, дөнгөж мэдэгдэх шар зурвас гэрлийг ширтэнэ. Үүнийг ширтсээр эхийнхээ сэрэх, өглөө болохыг хүлээсэн билээ. 

	Энэ хүн маргааш, амьдралдаа анх удаа костюм, шаахай өмсөж үзэх юм. Тэр өөрөө өвч шинэ хувцас өмссөн бөгөөд малгайны нь сампинг салхи үлээн хийсгэнэ. Урьд хожид ер очиж үзээгүй хот орж, бага сургуульд элсэх шалгалт өгөх гэж байлаа. 

	Одоо Мустафа, илжиг унаж явах болно. Эцэст Мустафа явган хариулж зүдрэн явсан илжгээ унах болжээ. Мустафа тэгэх юм сан гэж хэчнээн мөрөөдөж явлаа даа. 

	Мань хүн бас нэг мордоод явсан ч удаатай аж. Энэ хүү, хожим нэг цагт бага насныхаа бүх явдлыг мартчихаж ч магадгүй, гэхдээ авга ах нь түүний илжигний нуруун дээрээ хөлбөрч унатал алгадсан тэр нэг явдал санаанаас нь ердөө ч гарахгүй дэг ээ. Авга ах нь илжгээ их хайрлах бөгөөд ажил мэдэхгүй Мустафа шиг хорин хүнээс илүү, гэр бүлдээ ашигтай гэж үзнэ. Авга ах нь шороо зөөх ажил бол хөгшин илжгэнд бүр хангалттай ажил гэж бодох билээ. 

	Мустафа, авга ах илжгээр шороо зөөдөг мөртөө гэрийн дотор байгаа цор ганц жаал хүүхдэд яагаад илжгээ унуулдаггүйг ойлгож үл чадна. 

	Тэднийх бол ам бүлээр цөөн, аав, ээж, авга ах, Мустафа өөрөө, ердөө л энэхэн дээ. Бүх хөрөнгө нь гэвэл илжиг, ямаа, тахиа гурав билээ. Мустафын аав, урьд Аль-Азхарт сурч байсан бөгөөд гавьж болохыг мөрөөддөг байж. Аав нь нэг их сайхан өдөр тосгонд ирээд овоодой өмсчихсөн, гудамжаар их л бардам явсан билээ. Хамгийн түрүүн төрсөн ах нь түүнтэй дайралджээ. Тэгэхэд ах нь инээж «Чи яах гэж толгой дээрээ ийм том овоодой тавиа вэ? Энэ танд ямар хэрэгтэй юм? Чи түүнийгээ үнэ өртгөөр амьтанд үзүүлэх гээгүй биз дээ? Чи яв даа! Чамд өгөх юм надад юу ч алга!» гэж хэлжээ. Тэр залууг тосгоноороо удтал шоолж байв. 

	Энэ явдлыг олон хүн одоо болтол дурсан ярилцах бөгөөд эцгийн нь ахын үгийг санаж хөхрөлдөх бүлгээ. Мустафын аав Каирт дахин эргэж очсонгүй, аав нь эхнэр авч, тосгондоо суусан боловч, духан дээрээ донхойлгосон овоодойгоо авч хаясангүй, хэдийгээр тэр хүн гавьж болоогүй боловч, тосгоноороо түүнийг хүндлэх ажээ. Айл хөршийнхөн нь гэрлэх, салахад хүрвэл түүнээс зөвлөгөө авах ба диваажин, тамын тухай асуух ажээ. Тэр хүн эрхээ далимдуулагч даргын талаар нэргүй мэдүүлэг бичдэг байв.

	Мустафыгаа өсөж том болохоор аав нь тосгоны сургуульд оруулсан бөгөөд яс махны тасархай хүүдээ өөрөө амьдралдаа олж авч чадаагүй юмаа олгохын тул жаал хүүг хотын сургуульд аваачиж өгөхөөр шийджээ. Гэвч Мустафын авга ах, аавын нь бодлын эсрэг байв. Тэр өвгөн, ач хүү тосгондоо үлдэж аж ахуйдаа туслах ёстой гэж үзэв. Сайн тариачин, хөдөөгийн зодооч эр, тэдний хувьд оногдох усыг тарианыхаа газарт хулгайлж явдаг ба өчүүхэн тарианы нь газар хонио оруулдаг улсаас гэр бүлээ хамгаалагч хүн болог гэж бодож билээ. Мустафын авга ах нь зүдрэнгэ туранхай хүн байдаг билээ. Түүний нар салхинд борлон хүрэл өнгөтэй болсон ширүүн царайд уйтгар хагацлын тэмдэг суужээ. Тэр хүн заримдаа тосгоны хүмүүсийг удтал хөхрөлдүүлэх ямар нэг инээдэмтэй юм хэлэх боловч, харин өөрөө инээж байхыг нь олж үзсэн хүн нэг ч байдаггүй, харгис цагдаагийн дарга буюу тосгоны ахлагчаас тариачдыг хэт хавчин хяхах үед авга ахыг энэ талаар юу дуугарах бол гэж цөм хүлээн ширтэх ажээ. Түүний шог үгс гай гамшгийг давж гарахад нь ядууст тус болдог байв. 

	Ингээд авга ах нь Мустафыг хот оруулж сургуульд өгнө гэдгийг тууштай эсэргүүцэж байлаа. Нэг үдэш гэр бүлээрээ хоол идэж суухад, мөн авга ах ч гашуун сонгино зажлан, хатсан хэсэг улаан бяслаг, хатуу талх идэж байгаад «Чи хүүгээ тосгонд нь үлдээ! Хотын сургуульд сурах гэдэг муугүй байж мэднэ, гэвч энэ газар дээр чинь хэн ажиллах вэ? Хүү чинь улсынхаа тусгаар тогтнолыг олж ирэх юм уу? Тийм үү?» гэв. 

	«Тусгаар тогтнол», «Улс» гэдэг үгсийг Мустафа урьд сонсож байсан боловч, тэдгээрийн утга учрыг ойлгоогүй ажээ. Гэвч одоо авга ахын муухай аашинд зэвүүцсэн жаал хүү «Тэгэлгүй яах вэ, Би улс орныхоо тусгаар тогтнолын төлөө зүтгэнэ» гэж хашхирав. Авга ах амьдралдаа анх удаа л үүнд инээсэн байх даа. Аав нь ч мөн инээж «Тэнгэр бурхан өршөөг!» гэв. Тэгэхэд авга ах инээвхийлэн байж «Зоригтон минь, хичээ дээ!» гэжээ. 

	 

	* * *

	 

	Огторгуйн нарны анхны туяагаар тэдний жижиг цуваа хот руу зүглэх гээд удаан хүлээсэн өдөр ер болдоггүй шүү. Мустафын хэвтэж байгаа өрөө тас харанхуй, түүнд нарны туяа, сарны бүүдгэр гэгээ орж ирэх цонх ч байсангүй, хүмүүсийн жигд хурхирах, ямааны амьсгалах чимээ шөнийн дуутай хутгалдан, хөдөөгийн дэнгийн, харанхуйн дунд бүүдгэнэсээр ажээ. Тэр дэнгийн гэрэл хүний сэтгэл дэх буурайхан найдвар адил, тодрох ч үгүй, бүр унтарчих ч үгүй, дөнгөж дангад л сүүмэлзэн байв. Цаг хэчнээн удаан өнгөрнө вэ. Гэнэт, эцгийнхээ эрх ахлах харуулын хамгаалалтын дор тосгон дундуур явдаг, харгис цагдаагийн хүү шиг шинэ хувцас өмсөөд байна гэж, Мустафа хачин гайхалтай юм мөрөөдөн бодлоо. Энэ хүү яг л Мустафын үе насны боловч үсээ хэчнээн сайхан самнасан, хацар нь хэчнээн аятай улаан хөөрхөн бэ! Тэр хүү, бусад хүүхдийн өмнө бардан зан гаргаж, хүн малтай хутгалдан, зүүн, баруун тийш нудачсаар тосгон дундуур алхалдаг. Ахлах харуул хойноос нь дагаж явдаг билээ. Нэг удаа өөрөө тэр жаалыг арай л хэмх цохиж орхиогүй билээ. Гэтэл харуул өөрийг нь барьж авсанд цагдаагийн даргын хүү зориг орж, түүнийг цохиж авсныг Мустафа санаж байв. Бас харуул нь Мустафыг түлхэн өөрийг нь, аавыг нь, мөн тосгоны бүх хүн амыг хараан зүхсэн ажээ. Энэ тухай түүнийг гэрийнхэндээ муулахад ээж нь загнаж, аав нь ар луу нь цохиод, авга ах нь түүнийг чимхэн «Чи юү! Бид чинь баян чинээлэг эрхтэнтэй тэмцэж болдог юм уу? Чи ер нь аав шигээ тийм их эд болох нь ээ! Аавыг чинь тэглээ гэж Каираас хөөсөн юм байхгүй юу!» гэж зэмлэжээ. 

	Мустафа энэ бүгдийг дурсан бодоод эжий сэрж, өглөө болоод, хэдүүлээ хот орох цагийг тэсэж ядан хүлээж хэвтэнэ. Хотын сургуульд орж, цагдаагийн даргын хүү шиг, хошууны түшмэлийн хүү шиг болно. Тэр одоо костюм өмсөнө, түүнийг ярьж эхлэхэд хүмүүс цөм дуулгавартай сонсох болно. Тэгэхээр амьдралын бүх нууцыг нээх хүн болно. Бусдын мэдэхгүй юмыг мэдэж авна. Ном сураад, өнгөрсөн намар, овон товон газар өндөлзөн донсолгон сүйх тэргээр тэдний сургууль дээр ирсэн нөгөө ихэмсэг байцаагч шиг тийм хүн болно. Тэр үед байшингийнхаа босгон дээр зогссон чавганц нар, эрт урьд үеийн тухай бурхны сургаал, ивээлийн тухай ярьж байсан хүүхнүүд, хамар амаа хар алчуураар тагланхан байж үл таних ноёнтны улнаас зулайг нь хүртэл ширтэж байсан билээ. 

	Хэдэн хүүхэд, сүйх тэрэгний нь араас зүүгджээ. Тэгтэл байцаагч сургуулийн байшинд ороод, Мустафын ангийг чиглэн одоход багш нь түүнийг угтан очсон юм. 

	Жаал хүүхдүүд, саваагаар цөөнгүй занчдаг уурт багш, харин нам дуугаар ярьж байхыг би олж харсан билээ. Багш нь аашлахаа болиод, саваагаа нуухыг хичээж байжээ. Хүүхдүүд эрхэмсэг хүнд талархаж байлаа. Хүлцэн хүлээсэн нам гүм байдал ангийг эзэмджээ. Байцаагчийн ярихад сурагчид гайхан түүний үгийг ам ангайн чих тавин сонсжээ. Ирсэн хүн гоц сайхан ярьдаг байсан бөгөөд хүүхдүүдтэй тэднийг огт үл мэдэх юмны тухай хүүрнэжээ. 

	Тэгээд байцаагч «Алим2» гэж хэлээд тийм нэг хачин жимс зур гэлээ. 

	Мустафа энэ үгийг хэзээ ч мартахгүй, тосгон даяар энэ алимын явдлыг, нөгөө Мустафын аавын овоодойн адил одоо хүртэл инээлдэн ярилцах ажээ. 

	Хөвүүд, байцаагчийн юү хийлгэх гээд байгааг ягаад ч ойлгож чадахгүй байв. Тэгэхэд байцаагч багш руу нь харж, түүнийг самбар дээр алим зурж өгөөч гэж хүсэв. Багш нь тэвдэж, энэ чинь юү байдаг юм билээ гэж дотроо бодож гарлаа. Хүүхдүүд хөгжилтэйеэ инээлдэв. 

	Мустафа хот ороод, алим гэж юү байдаг, бас амьдралд хэрэг болох өөр олон юмыг заавал мэднэ дээ. 

	Гэвч яагаад аян замд гарахаар аав сэрэхгүй байна вэ? Мустафын чихэнд эцгийн нь хурхирах, ямааны нь жигдхэн амьсгалах л сонсогдож байв. 

	Мустафа ямаагаа дийлсэн байртай харав. Энэ ямаа өглөө үдэш уяхаар явах үед түүнийг хэчнээн уйлуулсан билээ. Бас дандаа уяанаасаа мултраад явчихдаг сан! Тэгээд тэр ямааг зугтахад Мустафа авга ахдаа заавал аашлуулж, зодуулдаг байлаа. 

	Ямаа нь залхуутайгаар өндийгөөд Мустафа өөд амарлингуй ширтэв. 

	Хэдийд нэг өглөө болж, костюм, шаахай, богино өмдөө өмсдөг бол доо!

	Мустафа сэмээрхэн босож, дэргэд нь шалан дээр унтаж байгаа аав, ээж хоёрыгоо харлаа. Дэн нь бараг, бүр унтрах гэж байв. 

	Сэтгэл хөдөлж зүрх нь цохилсон хүү, аав, ээж хоёрынхоо дэргэдүүр чимээгүйхэн мөлхөн өнгөрөөд, гараа сунгаж, ээжийнхээ амтат боов, бусад үнэт зүйлсээ гол төлөв хийдэг авдрын халивыг сөхөх гэж оролдов. Ямаа нь гэнэт хөдөлж тургив. Өөр лүү нь ямаа нь дурамжхан харж байхыг Мустафа олж үзэв. Тэгмэгц ямаагаа авдрын халиваас уясныг Мустафа санав. Учир иймд ямаагаа тайлж тавиад авдрын халиваа сөхөж, шинэ костюмаа авав. 

	Мустафа хөгжилтэй инээвхийлсээр, костюмаа эвтэйхэн барьж авчраад, элгэндээ чанга тэврэн буцаж хэвтлээ. Шинэ хувцасны үнэр хүүхдийн санааг төөрөлдүүлжээ. Мустафа хувцасныхаа бүдүүн даавууг аятайхан илж хот ба буудайн бин, мах, тутарга, алим иддэг хотынхныг мөрөөдөн бодов. 

	Мустафа аз жаргал амтархан бодсоор нүдээ анив. Түүний бие бага бага бүлээцсээр ямар нэг зөөлөн юманд орох шиг болоод, дуу чимээ сонстох нь сулран суларсаар унтчихав. 

	Мустафа их өвдөхөд дөнгөж сая ухаа орлоо. Жаал хүү ээж, аав, авга ахынхаа сандарсан дууг сонсоод, үсрэн босож, нүдээ арчив. Чанга алгадалтад жаал хүү арай л үсэрч явчихсангүй, дуу алдаад айсандаа ээж рүүгээ үсэрч хүрэв. Ээж нь аав, авга ах хоёрыг холдуулан түлхэж, хэсэг даавуунаас болж ганц хүүг минь алах гэж байна уу? гэж тэдэнд уурсан хашхичив. 

	Ээж нь уйлан байж, аав, авга ах хоёрын зодсоноос хойш жаал хүүд минь савдаг шуламс шүглэчхэж гэж байлаа. Мустафа бүр ухаан орж, шинэ костюмаа эрж гарлаа. Гэтэл костюм нь алга! Хүүгийн гарт хэсэгчсэн даавууны өөдөс л байжээ. 

	Мустафа юу болсныг ойлголгүй, айн ийш тийш харвал, нөгөө ямаа авга ахын нь ард зогсоод, түүний шинэ цамцны ханцуйг хивж байхыг үзэв. Жаал хүү ямаа руу дуу алдан дайрсан боловч, аав нь түүнийг гэдрэг татав. 

	Тэд бас ямаанаасаа хагацвал яах юм билээ дээ? Аав, авга ах хоёр нь ямаагаа, нөгөө харуул цагдаагийн даргын хүүг хамгаалж байсан шиг сүрхий хамгаалж байгаа мэт Мустафад санагдлаа. Гэвч хөөрхий Мустафын золгүй явдал үүгээр төгссөнгүй. Авга ах нь ямаа, илжиг хоёроо аргамж гэж тушаагаад, өөр ажилд таарахгүй амьтан гэж нэмэн зэмлэжээ. 

	Энэ ямаа урьд хожид өнөө өглөөнийх шиг ийм догшин байсангүй. 

	Мустафа уурлан түүнийг бөөн шавраар шидэх боловч нэг биш удаа өөрөө энэ төвөгтэй амьтны дор орж явлаа. 

	Аав нь энэ жил түүнд дахин шинэ костюм авч өгч чадахгүй тул хөөрхөн хацрыг нь дагаад нулимс гоожиж байв. 

	Гэвч яв явсаар хээр талд гарч ирлээ. Мустафа уйлахаа больж, зовоон тарчлаагч ямаагаа шонгоос уяад, сайхныг мөрөөдөж эхлэв. Түүний нүдэнд дахиад л хот орох гэж байгаа, ирэх жил заавал орох сургууль үзэгдлээ. Гэвч тэр цагт түүнд авч өгөх, аавын нь зайлшгүй авч өгөх шинэ костюм авдарт цоожтой байх болно. Харин өөрөө авдраа шөнөжин мана, тэгэхдээ ямаагаа гадагш заавал хөөж гарга!

	 

	Г. Дамдин орчуулав. 



	




	Бинт аш-Шати

	ЭР ХҮН БОЛГОХ ГЭЖ ЦӨХЖЭЭ

	Таван эмэгтэй байв... Гэрийн эзнээ эцсийн нь замд үдээд эхнэр нь бэлэвсэрч, охид нь өнчирчээ. Эх нь дөрвөн охинтойгоо эцгийн нь хойдохыг ч уншуулж, гашуудахын оронд асгаруулсан нулимсаа хатаагүй байхад ажил хийж эхлэхийг хүмүүс гайхав. 

	Бэлэвсэн эхнэрийг хатуу сэтгэлтэй, муу санаатай гэж олон ч хүн шударга бус үнэлжээ. Гэтэл тэр авгайн уйтгар гашуу хэчнээн их байсан ч уйлан хайлж, эвдэрч сүйрсэн амьдралынхаа дуртгалд дарагдаж чадахгүй байлаа. Тэр авгай уйлбал сэтгэл онгойж, уйтгарлавал өөрийг нь ч, дөрвөн охиныг нь ч хүн өрөвдөнө гэдгийг мэдэж байв. Гэхдээ тэр эмэгтэй ганц минут ч амарч чадахгүй бөгөөд тэр өрөвдлийн ашиг өгнө гэдэгт эргэлзэж байжээ. Уй гашуудалт өдөр, шөнө өнгөрөх хүртэл амьдралын хөлөг онгоц хүлээж байхгүйг мэдээд тэр авгай өөрийн дарамтыг өөрөө үүрэх гэж бодсон байлаа. 

	Талийгаачид дөрвөн хүүхнээс гадна, саяхан анагаах ухааны ангид орсон хориод насны залуу хүү байжээ. Хүүгийн нь тухай охидоос нь өмнө дурдах хэрэгтэй байсан юм. Хүү хүн гэдэг чинь гэр бүлийн найдвар биш гэж үү? Тэр хүүг төрөхөд хөгжилт баяр адил уухай дуу гараагүй гэж үү? Хүүхэд хорвоод төрүүтээ өхөөрдлийн үг, итгэлийн дуу сонсдоггүй гэж үү? Энэ сайхан агшинд эцэг нь нэрээ залгамжлах, өтлөх цагт түшиг болох, үхэх цагт бэлэвсэн эхнэр, өнчин охидыг асрах хүнтэй боллоо гэж бодоод итгэл тайвшрал олоогүй гэж үү? Тэгсэн шүү дээ!

	Эхийн дэргэд байсан хүмүүс, эцгийг нь оршуулсны дараа тарж явах үед нэг хүн:

	— Хүүтэй хүний нэр мөнх байдаг юм. Удахгүй хүү нь эмч болоод, эх, дүү нараа өөрөө арчилж асарна гэж хэлжээ. 

	Хүмүүс тэгж ярилцдаг байв. Охидоо ахынхаа тусын тулд амьдралын тэмцлийн хүчир зам туулна гэдгийг мэдсэн эх нь ч охиддоо тэгж хэлдэг байв. Залуу хүү зовлон мэдэхгүй суралцсаар байв. 

	 

	* * *

	 

	Их охин эхлээд ажилд оров. Ээж нь түүнийг эмэгтэйчүүдийн нэг сургуульд сард таван фунтийн цалинтай нарийн бичгийн даргын хөнгөн ажилд оруулав. Энэ өчүүхэн мөнгө нь тэднийд арай гуйлга гуйлгүй өл залгаж, мөр таглахад дөнгөж хүрэх байв. Гэвч тэдэнд «харж хандах хүн, ирээдүйн найдвар» байгаа шүү дээ. Тэр таван фунт нь бас залуу эрийн хэрэгцээг хангахад хүрэх үү? Тэр залуу эсвэл их сургуулиас гарахад хүрэх учир баян оюутантай эн зэрэгцэхийг хичээн нэр сүрээ хамгаална шүү дээ. 

	Зовлонт өдрүүд аажим өнгөрсөөр, залуу хүүгийн хэрэгцээ хэмжээгүй бөгөөд хурдан өсжээ. Түүний хэрэгцээг хангах боломжгүй болсныг эх нь хэлэхэд, мань хүн хичээлээ тасалж, эмчлэх өрөөндөө эмнэлгийн цэвэрлэгчээр авхуулахаар үеэл дүү эмчтэйгээ ярьж өг гэж уурлан зөрж ээжээсээ шаарджээ.

	Тэгэхээр ахдаа «нэр сүрээ» бодож, баян нөхдөөсөө хоцролгүй, нэгдүгээр зэргийн вагонд сууж, сэтгэлд нь тохирох хээнцэр гоё хувцас өмсөх боломж олгохоор хоёр дахь охин нь хөгжмийн багш болж ажиллаж эхэлжээ. 

	Тэглээ ч гэсэн хоёр хүүхний ажлын хөлс ганц залуу хүний хэрэгцээг хангахад дөнгөн данган хүрэх ажээ. Бас энэ олон хүнтэй айлыг эс хангавал амьдрах нөхцөлгүй болох байна шүү дээ!

	Арван дөрөв хүрч байгаа бага охин нь ажилгүй үлдэв. Тэр охин сургуульд байсан боловч, хэрэв эгч нарын нь нэг хүч хүрэхгүй буюу өөр шалтгаанаар ажлаа орхиход хүрвэл гэр бүлийнхээ үүрч байгаа дарамтын хагасыг биедээ авахын тул ямар нэг мэргэжил олох гэж зорьж байв. Гэвч түүний сурах явдалд бас мөнгө төлөх хэрэгтэй учраас, ээж хөрөнгө зөөргүйтэйд энэ үед эрд гарч, дүүгийнхээ сургуульд өгөх зардлыг хүчрэхгүй болсон их охин дээрээ түүнийг явуулж, хичээлийн чөлөө цагаар гэр орны нь ажилд туслуулах болгожээ. 

	Юу ч үгүй хоосон, өлсгөлөн боловч тэсвэр зоригт эдгээр эмэгтэйчүүд хүнд замаар явж л байлаа... Итгэлийн нар үүлний чөлөөгөөр мишээх адил бодол төрөхөд тэд үүний тул нүсэр зовлон эдлэн гасалж байв. «Доктор ахын» алсын дүр тэднийг зоригжуулахад тэд ядуурал, гачигдлаа мартах ажээ. Тэд, ахыгаа хэдэн жилийн хойно тусламжийн хүчирхэг гар сунгаж, амьдралыг нь аварна гэж мөрөөдөн бодно. Харин тэд одоохондоо түүний тусламжид найдан өгдөг хэмжээгүй мөнгөө мартан, замдаа тохиолдох саад бүхнийг давж, туулсаар байв... 

	Хүнд хүчир зовлонт өдрүүд өнгөрч байлаа. Энэ өнчин хүүхдүүд «гэр бүлийн найдвар» болсон ахыгаа амттай хоол идэг, тэдний цус хөлсөөр олсон бал бурам аягыг нь дүүргэж байг гэж өдөр бүр мах цуснаасаа түүнд өглөг өгч байв... 

	Урт өдөр, унтах нойргүй шөнө ингэж ээлжилсээр байлаа. Тэд, өөрийн нөхөд оюутнууддаа бардамнаж, сайд, ноёд, нэрт баячуулын хүүхдийн өмнө уруу царайлуулахгүйн тулд түүнд зориулан, идэр нас, гүн сэтгэлээ зовоон, амьдралын чадлаа зарцуулж, шөнө бүр гоё хувцас хийнэ. 

	Ийм өдөр шөнө хэчнээн өнгөрсөн бол доо! Залуу эр анагаах ухааны ангид долоон жил сурсан боловч тэдэнд энэ, удаан хугацаа шиг санагдах тул ээж, дүү нар нь хэчнээн болсныг хэлж үл чадах билээ... Зүдэж өнгөрөөсөн бүхэн, тэдэндээ л хөдөлмөр, ядрал, зовлонгоор дүүрсэн бүхэл эрин шиг санагдана. 

	Дүү нар нь хорвоогийн сайхныг амсаж чадалгүй нас ахиж байв. Тэд эх хүний төрөлх сэрэл, дурлалын далд дуугүй, анзааралгүй биеэ зовоож байлаа. Бурхан тэнгэрийн авралаар тэдний хамаг цаг, бүх бодол ажилд зориулагдах учир дүү нарт нь ирээдүйгээ бодох чөлөөтэй минут олдохгүй байжээ. Хувь заяа гэдэг тэдний ухамсрыг мохоон ивээжээ. Тэд, ахыгаа л өөрсдийн нь бодсончлон жинхэнэ эр хүн болбол яамай гээд өөрсдийнхөө ирээдүйг ч бодсонгүй. 

	 

	* * *

	 

	Энэ долоон жилийг минут минутаар, цаг цагаар, өдөр өдрөөр ахиухан өнгөрөөхийн тул цаг хугацаа хүнд хүчрээ дагуулаад явж л байв. Цаг хугацаа яв явсаар зогсож, урт замыг туулсан залуу доктор, замынхаа тоосыг гүвж, хөдөлмөрт дарагдсан таван эмэгтэй түүнийг харан баясаж, тэдний царайд баяслын инээвхийлэл тодорч, нүдэнд нь найдварын гал улалзахыг олж үзэв. Цаг гэдэг тэдний зовлонт царайд туссан баярын илрэлийг үзэх чадал нь барагдаад үүдэнд нь удаан зогсож чадсангүй. Ах нь «тэдний бодсончлон жинхэнэ эр хүн» болсон шиг байсан боловч түүний чанарыг тэдэнд мөн чанараар нь нээж үзүүлбэл тэд хачирхан гэмшээд эргэж харах сан байх аа. 

	 

	* * *

	 

	Доктор хэд хоногийн дараа ээж, дүү нараа орхиод явчихлаа. Тэд залбиран ерөөсөөр түүнийг үдэж мордуулав. Тэд урьдын байсан газраа үлдсэн боловч, тэдний харц ахын очиж суусан алс холын хотыг чиглэх болов. Дүү нар нь түүний амлаж байсан бөгөөд төлөө нь хамаг байдгаа өгсөн нөгөө шинэ амьдралын үүдийг ахын нь өгөөмөр гар хэзээ онгойлгохыг хүлээх ажээ. Тэд хэзээ үүргээ гүйцэтгэх вэ гэсэн захиа түүнд хойно хойноос нь явуулавч хариу таг чиг байв. Энэ асуултууд төвөг болоод байхаар доктор ээждээ ирж, өөрөө хувцас муутай, өрөө тасалгаа тавьц муутай болохоор өвчтөн хүлээж авахад ичээд нүүр улайх юм гэж ярьжээ. Эмчийн өрөөнд хамгийн хэрэгцээтэй хэрэглэл нь алга хойно яаж ажил хийх вэ? гэж тэр ээждээ ярилаа.

	Тэгэхээр гэр бүлээрээ бас л ажиллав. Зовлонгоо эдлэх гээд дахин тэдний царай, хөлс, нулимс урьдын адил үзэгдэх болов. Доктор хүнийг хэмжээнд нь тохирохуйц хувцаслахаар эмэгтэйчүүд дахин хувцас нэхлээ. 

	Тэд олон сарын ажлын дараа, гоё сайхан хогшил тавьж, анагаах ухааны шинэ төхөөрөг хэрэглэлээр төхөөрөгдсөн өрөөндөө ихэмсэг суугаа ахыгаа харж, сэтгэл хангалуун болжээ. Тэд өөрсдийн ганц түшиг болох эр хүний суудаг хотод яваад хүрэв. Гэрт нь тэднийг урьд өмнө сонсоогүй нэг хээнцэр гоё хувцасласан эмэгтэй угтаж авчээ. 

	Доктор эмчлэх газраас ирээд түүнийг танилцуулав. Энэ нь хэд хоногийн өмнө гэрлэн суусан эхнэр нь ажээ. Баяр ёслолдоо халамжит ээж, хайрт дүү нараа урих гэж бодоод хуримаа хойшлуулсан гэв... 

	Дараа нь мань хүн эр нөхөрт очсон дүүгээ дуудаж гадаа уулзаад зуун фунт гуйжээ. Дүү нь дайны үед хамаг гоёл, гэрийн хэрэглэлээ худалдсаныг тэр ах мэдэх ажээ. Дүүгээ тээнэгэлзэхэд уйтгартай байдал гарган, уйлж ч үзжээ. Хуримдаа зарах юмгүй хүн, одоо яаж хүүхний нүүрийг харах вэ? Ингэж шившгээ тарьснаас үхсэн нь дээр!.. 

	 

	* * *

	 

	Хурим ч хийж дээ...

	Нөгөө эмэгтэйчүүд ч буцав. Тэд хэлэх үг ч үгүй, баяр баясгалангийн орныг орхин, уйтгар гашуудлын гэртээ буцаж иржээ. Хэн нь ч гэсэн, эгч дүү нараа өрөвдөн, тэднийг эзэмдсэн зовлон, уйтгар, цөхрөлтийг илчлэхээс айгаад яриа эхэлж зүрхэлсэнгүй. 

	Алс хол байгаа ахын ирэхийг хүлээсээр тэд тиймэрхүү л байв... 

	Адаг сүүлдээ ах нь иржээ.... 

	Ах нь гоё ганган хувцасласан залуу эхнэртэйгээ сайхан машинаар ирж хэд хоновол, эхнэр нь хэд хоног хоршоогоор давхиж зугаалав. Гэртээ буцах үед нь их дүү ахаасаа зээлсэн мөнгөө хэзээ өгөх гэж асуужээ. Эх нь ч гэсэн, их дүүгийн чинь нөхөр, тэр мөнгө бол хүүхдүүддээ зориулсан мөнгө, түүнийг мэдэж зарах эрхгүй гэж дүүг чинь аашилсан. Тэр хоёр салж сарнихдаа хүртэл муудсан гэдгийг ярьжээ. Тэгэхэд доктор, дотор нь элдэв гоёл, үнэт үнэртэн хийж үүдэнд зогсоосон машинаа зааж гурван фунт гарган, дүү рүүгээ сунгаад:

	— Би арай их өгөх л юм сан. Гэвч... миний дараагийн мөнгөнөөс, миний зайлшгүй хэрэгцээнээс үлдэх тэр бага хэсэг энэ машины өрөнд өгөгдөнө гэж хэлжээ.

	Гэвч дүү нь байрандаа зогсоод, мөнгийг нь авсангүй. 

	Дүүгийн зогсож байгаа байдал, докторын уурыг хүргэв. Машин дотор залуу эхнэр суугаад, түүнийг хүлээж байгаа хойно тэр яаж цаг гарздах вэ. Мөнгө авахгүй яагаа вэ? гэж дүүгээсээ асуув.

	Гэвч дүү нь түүнд хариу хэлэлгүй, дүү нар өөдөө харж:

	— Бид үүнийг эмч болгож чадаж. Харин эмэгтэй бид үүнийг эр хүн болгож чадахгүй байж гэж шоолонгуй хэлэв. 

	 

	Орос хэлнээс Б. Мягмаржав орчуулав.

	 


Юсуф Идрис

	ТАВХАН ЦАГ

	Хуучирсан энэ өрөө нь Аль Каср аль айни3 шиг л мөн хуучин ажээ. Надаас урьд энд ажиллаж байсан эмч нарын нэрсийг эрээчсэн бичгийн яйжгар ширээ миний өмнө байна. Өвчтөн хүлээн авах тасалгаанд байгаа бөөн бөөн хөвөн марлийн тасархай, шалан дээгүүр үсрээд бүлэгнэчихсэн цус, сувилагч нарын хагалаад буланд нуучихсан халууны шил сэлт энэ бүхнийг би аль хэдийнээс хэчнээн ч дахин харлаа даа. Энэ бүхэн аль эртнээс надад бүр яршигтай санагдах болжээ... 

	Энд хэвтэж байгаа үйлчлэгч хүний ёолох дуу ч миний сэтгэлийг хөдөлгөхгүй байна. Би дөнгөж саяхан тариа хийсэн бөгөөд уг өвчтөн, энэ хүнийг шахан хавчсан аварга том бахь шиг санагдах өвчнийг хорьж болиулж амжихгүй байлаа. 

	Гэнэт түргэн тусламжийн тэрэгний жингэнэсэн огцом дохио сонстов... Тэр дохио ердийн адил сэтгэл зүрх бачуудуулж, уур хүргэн бие дагжуулав. Ийм дохиог сонссон хүн, тэр нь хүн үхэх гэж байгааг урьдчилан мэдэгдэж байна даа гэж түүний учир утгыг сайн мэдэх шүү дээ. Харин эмч хүнд бол энэ дуу ажиллах болж байна гэдгийг мэдэгдэж байгаа тул нөгөө л ижил дасал болсон утас зүү, иодын үнэртэй хутгалдсан мэнэрүүлэх эмийн үнэр газар сайгүй тараан ханхлуулагч ариутгал бүхий арьс, хүнд шархдаад үхлээ хүлээн тарчилж байгаа хүний хэржигнэсэн дуу зэргийг санаанд нь оруулдаг... гоц утга хадгалсан байдаг юм. 

	Дохио дуу дахин хангинав. Миний бие хачин болоод явчихсан боловч... төдийлгүй бодлогошрон байгаагаа ухаарав... Эмнэлгийн цэвэрлэгч эргэж хараад, нүд манан татаж байсан янжуурынхаа ишийг хаялаа. Тамхиныхаа ишийг хаяхтай зэрэг түүнд илэрхий байсан ичингүйрэл сандрал ч дороо арилчхав. Чимээ аниргүй боллоо. Гагцхүү эмчлэн сувилах байшингийн урт гудмаар түрдэг тэрэгний дугуйн аяархан дэржгэнэх нь сонстоно. Хүлээн авах тасалгаанд түргэн тусламжийн цэвэрлэгч орж ирээд амьсгаагаа дарж ядан байж хэдэн үг хэлсэн нь:

	— Суманд шархаджээ. Ноён доктор минь... Цэргийн дарга... Түүнийг цэцэрлэгт бууджээ... Шархдаж... Амийг нь хорлох гэж... гэнэ.

	Энэ үгс миний ой тойнд харанхуй шөнө, буудалт, аллага, таллага гэдэг бодол төрүүлэв. Би аль ч ухаанаа олсонгүй, биеэ ч олигтойхон барьж байж чадсангүй. Хүлээн авах тасалгаанд цэвэрлэгч нар тэрэг түрэн орж ирлээ. Энүүхэн зуур, эмчлэн сувилах газрын анир чимээгүй байдлыг дээд давхраас сонстох орилоо чанга дуу эвдэв. 

	Би суудлаасаа уйтгартайхан босоод уг шархтан руу очив. Миний өмнө нүдээ аньж, гараа зөрүүлэн элгээ тэвэрч, зажуураа сүрхий зуусан хүн хэвтэж байлаа. Тэр хүн найдлага тасраагүй, амь мэнд гарна гэсэн итгэлээ алдаагүй мэт санагдлаа... 

	Тэр хүний нүүр царайн төлөв миний анхаарлыг татав. Түүний царайд, хүнд бахархал төрүүлж эх орноо улам их хайрлахад хүргэх төрөлх египет хүний чанар илхэн байв.

	Тэр хүн сайхан хар үстэй юм. Хэрэв анхааралтайхан харвал түүний царайд Нил мөрний хөвөөгөөр таримлыг ургуулсан нарны тунгалаг туяаны тусгал гарсныг олж үзэж болмоор ажээ... Хүч зоригийг илтгэсэн өтгөн хар живэр нь наранд хөрсжиж борлосон царайд нь улам сүр оруулжээ. Шөрмөслөг том биеийг нь ган болдоор цутгасан юм уу гэмээр... Бүдүүн хүзүү нь залуу цогтой байдлыг харуулна. Тэгтэл түүнийг үхтлээ шархаджээ гэж хэлэлцэнэ... 

	Би, шархадсан хүний дээрээс тонгойгоод анхааралтай ажин, хэлж байгаа үгний нь учрыг олохоор хичээж байснаа, гэв гэнэт би өөрөө ярьж байгаа, миний уруул ам хөдөлж,

	— Чамайг алчхав уу... гэж хэн нэг хүнийг зэмлэж шивнэж байгаагаа мэдрэв. 

	Би бажгадсан байдлаа орхиж, санаа авлаа. Шархадсан хүн сулбуухан дуугаар:

	— Намайг алчихлаа... Харанхуйд... нуруу руу минь... буудсан... гэж хариулав. 

	Би бүр арга барагдан:

	— Хэн бэ?.. Тэд чинь хэн бэ?.. гэж асуулаа. 

	— Гэмтнүүд... тэднийг толгойлогсод... тэд бүгдээрээ... санаа муутай нохойнууд... 

	Итгэл хүчээрээ миний гайхлыг төрүүлсэн түүний дуу л тасалгаанд ганцаараа дуулдаж байв. Дараа нь тэр шархтан нүд ирмэх хэртэй таг дуугүй болов. Том хар нүдээрээ анхааралтай бөгөөд гунигтай ширтэхэд харц нь адрыг нэвтлэн, дээшээ тэнгэр огторгуйд тулж байх мэт санагдлаа...

	— Фарук4 намайг аллаа!.. 

	Миний сэтгэл гал адил дүрэлзэн хөдлөв. Бид түүний үгийг чих тавин сонсов... Шүүн хэлэлцсэн дургүйцлийн үг тасалгааны хананаас гадагш гарч... тийм үгс, гудамжинд гарч хотоор тарж, түүхэнд орлоо... 

	Тэр үед бид Фарукийн эрхшээлд амьдарч байсан юм. Улс орон даяар онц байдал зарласан байлаа... Харанхуй гамшиг, дураар загнах явдал Египет орныг бүрхэж, хүн олны сэтгэл зүрхийг зовоон шаналгаж байлаа. 

	Шархадсан золгүй хүн хэчнээнийг би үзлээ дээ! Тэгэвч энэ бүхэн машин, цахилгаан тэрэг, ачаа хөсгийн гэмтэл, янз бүрийн азгүй явдалд хохирогсод байсан юм. Тэгэхэд одоо буун суманд шархадсан хүн анх удаа над дээр иржээ. Би биеэ барьж чадахаа болиод, эмч гэдгээ ч үүргээ ч мартчихаад байлаа. Би зөвхөн дураар загнах явдалд амь тэмцсэн, тамлалт зовлон эх орны нь хүмүүсийг хэрхэн хөнөөж байгааг л харсан египет хүний ёсоор бодож ажиллаж чадах байв. 

	Шархадсан хүний царай цонхийв. Царайны нь байдал хачин болчхов. Үнгэгдсэн цэцэг дээр тогтсон шүүдэр адил хацар, духан дээгүүр нь бурзайсан хөлс царайг нь бүрхлээ. 

	Би, биеийг нь барилж үзлээ... Ердөө цэв хүйтэн. Тэгэхдээ цас мөсний хүйтэн биш яваандаа эцэст нь үхэлд хүргэдэг амьдралын урт замын хүйтэн байлаа. 

	— Бие цогцос нь тун доройтжээ!

	Би ухамсаргүйдээ энэ үгийг хэлчхээд нөгөө хүнийхээ гарыг шүүрэн авч, судсыг нь барилаа. Хөхөрсөн уруулаа арай ядан хөдөлгөж, тун их гиншин:

	— Ёох, гар!.. гэлээ. 

	Миний гар хөшчихсөн мэт хөдөлгөөнгүй болов. Шархтан хүн хэд хэдэн удаа зовуурьтайхан амьсгаа авав... 

	Би юмаар дүрж байгаа юм шиг, огтлоод авч байгаа юм шиг, алж байгаа юм шиг, давшгүй айхтар өвдөж байгааг нь мэдэж байв. Гэсэн ч шархыг нь үзэх хэрэгтэй байлаа. Гараас нь татаж эргүүлэхэд хүрэв. 

	Хүн бүгд амьсгаа даран зогсоно. Золгүй хүний зовлонт гаслал, гиншилт биднийг таг чиг болголоо. 

	Миний хараа, захаараа түлэгдсэн дөрвөн хар нүхэн дээр туслаа... Гурван нүхийг нь үзвэл, цээжинд нь шигдээд зогссон гурван хар тугалганы хэлтэрхий байв... Дөрөв дэх тугалга уушгийг нь нэвтлэн гарчээ... Шархны нүхнээс цус олгойдож байв. 

	— Мэс засал! Даруйхан мэс засал хийе!.. гэж би шийдвэр гаргалаа. 

	Сувилагч, цэвэрлэгч нар цөмөөрөө сэтгэл түгшжээ. Аврал гэдэг хүрч ирээд, тун ойрхон байх мэт санагдана... 

	Нүд алдам зэлүүд газар шөнийн харанхуйд хэвтэж байгаа шархтан хүн тусламж эрж байгаа... Түүний зовж, өвдөж... шаналж байгаа... Гэвч тэр хүн тал бүрээсээ цуурай мэт:

	— Би наанаас чинь явж байна шүү найз аа!.. Чам дээр очлоо! гэж авралын дууг сонсож байна гэж би дотроо бодож байлаа. 

	 

	* * *

	 

	Түрүүн, жагсаалын үед толгой руугаа цохиулсан бяцхан оюутан Абдель Али хэвтэж байгаад нас барсан, дараа нь эцгийг нь ачаатай тэрэг дайрч, хавирга, сүврэг нь хэмхрэн хэвтэж байгаад үхсэн тэрэгчийн хүү Садык, бас бус олон хүн талийсан орон дээр, одоо шархтай Абдель Кадер хэвтэж байна. 

	Тасалгааны туурга эргэн тойрон цав цагаан. Орны хажууд хүчилтөрөгчийн жинтүү, цус юүлэх багаж хэрэгсэл, халуун устай сав, дээгүүр нь усны уур савсаж байгаа буцалгуур сэлт байлаа. Тасалгаанд хэсэг эмч сувилагч нар байна. Аль ч буланд нь чимээ аниргүй, гагцхүү Абдель Кадерын ёолох дуу л сонстоно.

	Анхны литр цус түүний зүрх рүү анхныхаа аян замыг туулахад нүүр царайны нь цонхир цагаан арилж нүд нь өнгө орж... над дээр тусан тогтов... шархтан маань, нэг юм хийхээр шийдсэн хүн янзтай над руу анхааралтайхан харав. Ийнхүү анхааралтай хараад байгаа нь над бүр гайхаш төрүүлэв. Гайхахын хажуугаар айх сандрах зэрэгцэнэ. Гэнэт түүний уруул хөдөлж, царай зүс нь хувираад инээмсэглэхэд, миний үзсэн харсан юм бүхнээс сайхан санагдлаа. Энэ үед миний царай ямаршуу болсныг би өөрөө мэдэхгүй, гэсэн ч би ямар их баярлаж, миний зүрх яасан их догдолж байгааг мэдлээ. Бид хоёр бие бие рүүгээ харж инээмсэглэн, би түүнд хандаж:

	— Бие чинь ямар байна даа? гэсэнд, тэр маань арай ядан амьсгаадаж,

	— Сайн байна... Тун сайн байна... гэж дуулдах төдий хариулав. 

	Гэвч үүлэн цаагуур нуугдах адил нөгөө инээмсэглэл аажимдаа үгүй болов. Хачин болсон нүүр царай нь өнгө хувирч гагцхүү нүд нь гялалзсаар байлаа. 

	— Чи юу болов оо? гэж би тэвдэн сандарч асуув. 

	Хар дарж зүүдэлсэн хүн адил огцом амьсгаа татаад өгүүлрүүн,

	— Тийм ээ... булай золиг... харанхуйд аваачсан шүү... Бид хоёр уг нь найз юм байхгүй юу... Би эдгэж орхивол түүнд чадлаа үзүүлэх юм сан!.. Урвагч!.. 

	Түүний царайг харвал их л ядарчээ. Нүдний нь эрвэлзсэн байдал үгүй болж улам бүүдийв. Гагцхүү дух, хацар дээгүүр нь бурзайсан жаахан хөлс гялтганана.

	Тэр хүн инээмсэглэхийг оролдовч нүүр царай нь түүнд захирагдахаа больсон тул инээвхлэлтэй адилавтар төдий боллоо. 

	— Ус! Уух юм... Уух юм!

	Би чийгтэй марлиараа дээд доод уруул, хэлийг нь арчив. 

	Эцэст тэр хүн өөрийгөө эзэмдэж, инээмсэглэн хэлсэн нь:

	— Гялайлаа доктор минь... гялайлаа дахиад дахиад... уух юм... Хүмүүс минь... уух юм... 

	Энэ удаад бусад хэн хүнээс урьд уухыг нь хориглохоор би гараа сунгав. 

	Үүд тогшиход, би хаалгаа онгойлгов. Байшингийн урт гудам, айн сандарсан хүмүүсээр дүүрсэн байлаа. Тэр олон нүд над тийш харах бөгөөд тэдний харцанд юм асуух байдал байгааг мэдэрч, хүсэж байгааг нь ухааран, итгэж байгааг нь харж болох байв. 

	Хүлээн авахын ажилтан орж ирэв. Тэр хүн, яахаар ирсэн, юу эрээд байгаагаа мартчихсан юм шиг нүд нь эргэлдэн, нэг л хачин дуугүй байлаа. Тэгээд Абдель Кадерын юм байгаа булан руу очив. Тэнд ардаа цоорхойтой костюм, баруун талдаа урагдсан улаан цоорхойтой нимгэн цагаан цамц... гурван янжууртай хайрцаг... хоёр алчуур... цаастай чихэр... мөнгөнөөс гадна, буланг нь нугалчихсан хүүхдийн хуучин гэрэл зураг хийсэн түрийвч... байв. 

	Тэр хүн юмыг нь цуглуулаад баахан саатаж байснаа, бүгдийг эргүүлэн тойруулан нэг харсаар Абдель Кадер өөд харлаа. Дараа нь түүний гарч одоход хөлийн чимээ пид пид намуухан дуулдав. 

	Би хаалгаа түгжив. 

	 

	* * *

	 

	Шөнө орой болов. Өвчтөн ч чимээгүй болов. Гадаа харанхуй болсон боловч хурц гэрэл эмчлэн сувилах газрын байшинг бүхэлд нь гэрэлтүүлж байв. Буцалгуур дотор ус пор пор хоржигнон буцалж, сувилагч эвшээв. Орны нь хажууд цэвэрлэгч, амьтны баримал дүрс адил зогсжээ. Агаар өтгөрөн, хүнд боллоо... 

	Намайг тойрон байгаа юм бүхэн давчдаж байх бололтой. Би урьд өмнө энэ мэтийн сүрхий юм ер үзээгүй. Шархтны өрөөнд байгаа бүхэн хумхаа туссан хүн шиг гүн амьсгал татах бөгөөд ямар нэгэн үл үзэгдэх нарийхан гар миний зүрхийг барьж аваад атгах шиг болов... Би аргагүйн эрхэнд босож, тасалгаа дундуур яваад, буцалгуур луу очиж, тагийг нь авч, хийх ямар ч шаардлага байгаагүй гэсэн ч бор гэдэг бодис нэмэв... Түрүүчийн бодол надаас салж өгсөнгүй. Ямар нэгэн юм болсныг би гэнэт мэдэв... 

	Шархтан хүн агаар амьсгалах гэж хүчлэн, нүүр царай нь мэлийж, тэмцэн зовжээ... Элгэн дээр нь том чулуу тавьчихсан, аваад хаячхаж чадахгүй, сугараад гарчхаж чадахгүй байгаа мэт санагдав... Юу хийх вэ гэдгээ ухаарч ядлаа. Тонгойгоод баруун сүвээг нь үзвэл цус олгойдон байгааг харав. Цагаан даавуу нэвтэлж гудсанд шингэсэн цус орноос нь дусал дуслаар, заримдаа үе үе асгаран гоожлоо... Цус алдаж эхлэв... 

	Бүх юмаа хэрэглэж дуусав... Хөвөн цусанд нэвтрэв. Шинээр боовч, хөвөн дахин улаан боллоо. Энд тэндгүй цус нэвтэрч шал бялдав. Цөхөж ядан шургуу ажиллагаа, тэмцэл хийв. Эцэст баруун мээмний нь доорх нүхийг бөглөж амжив. Хэд хэдэн давхар наалдац тавиад боолтыг би гараараа дарж байлаа. Би өвчтөн хүлээн авах газар ажилласнаасаа хойш анх удаа цус үзэж байгаа биш дандаа үнэртэж байх боллоо... Цусны аягүй үнэр үнэртэхэд шархны онгойсон хар нүх буюу уушгины өвчнөөр үхэж байгаа хүн л бодогддог болсон юм. Тэгэхэд одоо, өөрийнхөө гарыг даган урсаж байгаа цусыг ба шархтан хүнийг харж, өөр юм бодлоо. Энэ бол манай хөндий лаг шаварт өсөж, манай тариа будааг идэж, манай усыг уусан ёстой хүн билээ. 

	Би өнгөрсөн үеийн юм сэргээж өөрийн ухаандаа тэр болгон та нөхдийн олж хардаггүй эцэг өвгөд, амь үрэгдсэн баатруудын гантиг чулуун дээр сийлэгдсэн нэрийг үзэх гэж хичээж өөрийгөө, бас зовлон шаналга үзэж ханахад хүрсэн эгэл жирийн ба нэртэй хүмүүсийг харах гэж оролдов. 

	Миний бодол алс холын юм руу одох боловч, шархтан хүний цээжин дээр тавьсан арчаагүй гар, зайлшгүй ирэх үхлийг таягдан хаяж холдуулах гэсэн арчаагүй хуруунд нь тэр чигээрээ эргэж ирсээр байв... 

	Үхэл... Энэ үг миний бодлыг алдахгүй дагаад байв. Цус наалдцыг зад ховхолж, халуу оргиулсаар эрчлэн годгодов... 

	Би хоёр гараараа, хавчин дарав. Тусгай хэрэгслээр дамжин шархтны гол судас руу урсан ороод, нөгөө нүхээр гадагш асгарч байгаа тав дахь шилтэй цусан дээр миний хараа тусав. Би тэр нүхийг ер бөглөж чадахаа болив. Шалан дээгүүр бялдаж байгаа цусны энэ урсгалыг тогтоох хүч хүрэхгүй байлаа. 

	Бид эмчлэн сувилах газар байсан цусыг бүгдийг нь хэрэглэсэн бөгөөд, урьдын адил годгодон гарсаар байлаа. 

	Надад туслахаар ирсэн эмчийн өөдөөс хараад, дотроо бодсон зүйлийг нүдний нь хараанд тусгахгүйн тул бушуухан өөр тийш харлаа. 

	Ахин цус олох хэрэгтэй боллоо... 

	Каир хотын эмчлэн сувилах газруудаар явсан миний туслах эмч нэгэн литр цус олоод эгж ирэв... Хот даяар яваад олдсон нь тэр байжээ. Бидний мэдлийн сүүлчийн ганц юм маань энэ боллоо... Найдвар горьдлого биднийгээ хаян арилав... 

	Шархтан хэржигнэж эхэлсэн бөгөөд завжинд нь хөөс бурав. Царай нь цонхийн цайрч, амь нь гарч байлаа. 

	Би, шархадсан хүнийг ч олон үзсэн, нас барж байгаа хүнийг ч зөндөө үзсэн билээ. Одоо харин Абдель Кадер зайлшгүй мөнх бусыг үзүүлнэ гэж итгэхийг хүссэнгүй билээ. Бүр үдшээр тэр хүн үхдэгийн даваан дээр хүрсэн бөгөөд тэгэхэд түүний цээжинд сум бий гэж хэн ч санасангүй билээ. Би, таван цаг туж, удаан үргэлжилсэн таван цагийн турш дэргэд нь байж, түүний аймаар өгүүллийг сонсож, идэр залуу нас хэрхэн тэмцдэг, одоо хэрхэн ухарч байгааг нь харлаа. 

	Анх Абдель Кадерыг авчирч байхад бүр эрүүл саруул хүн шиг байсан боловч одоо түүний бүх бие шархадсан мэт санагдлаа. 

	Би дэргэдээс нь ганц ч алхам холдолгүй, энэ завсар түүнтэй цуг нэг хүн шиг байсаар байлаа. Тэр маань үхлээс айж би тэр нөхрийнхөө төлөө айлаа. Түүний найдах түших юм нь бид л байлаа. Би байдаг найдвар горьдлогоо шилэн савтай цус, эмдээ өгч, тэр хүн итгэл найдвараа над руу өгөөд тэмцсэн юм. 

	Үдшийн бүрий болоход тэр хүн намайг:

	— Доктор... гэж байхад:

	Би түүнийг:

	— Ахмад... гэж байсан юм. 

	Дараа нь тэр хүн миний нэрийг хэлж, би ч түүнийг нэрээр нь дуудаж байсан. 

	Цаг ч явж өгсөн... Хэрэг явдал ээлж дараалан гарсаар байгаа боловч цаг ч нүгэлтэй удаан явж байлаа... Мөнхийн уртыг туулж байгаа мэт санагдлаа. Өнгөрсөн энэ хугацаанд би өөрөө нуруундаа шарх олж хорлогдон зовоод, түүний хамт бид ч үнэн цагаан биш гомдсон мэт байлаа. Надад бодогдон үйл үзсэн бүхэн өвчтөн хүлээн авахад байгаа хүнийг бүгдийг нь хамран авчээ. 

	Зөвхөн Абдель Кадер шархадсан биш, би, миний туслах эмч, сувилагч, цэвэрлэгч цөм шархадсан юм шиг байлаа. Бид цугаараа хамтран нэг шархаар шархадсан байв.

	Цөхрөх байдал биднийг эзэмджээ. Үүнийг давж гарах боломжгүй болжээ... Миний туслах эмчийн авчирсан литр цус, энэ аймшигт шөнийн хамгийн чухал явдал нь юм. Би нэг гол судас руу нь зүү хатгахаар байн байн харан эрэх бөгөөд энэ судас алга болчихдог нь мөн хачин юм аа. Үхэл зовлонтой өрсөлдөн тэмцсээр байв. Бидний хэсэг болж үнэ цэнтэй болсон хүний амь насны төлөө эмч нараар барахгүй сувилагч нар ч тэмцэв. Түүний төлөө хүн бүхэн тэмцлээ... 

	Найдварын гэгээ нь цөхрөлийн бухимдлаар солигдов. 

	Дахин цус гоожлоо. Бид орыг нь нягт хүрээлэн зогсоод, айж бачимдсанаа бие биеэсээ нуун, судасны нь цохилтыг үзсээр байв. Шархтан аман дотроо л гиншинэ. Түүний хөл үе үе цочирхон татаад үе үе тэнийж, гараа байн байн атгаж, байн байн арчаагүй унжуулдаг болов. 

	Бие цогцос нь доторх цус алдалтайгаа тэмцжээ. Тэгсэн тайвуун болоод дуу чимээ намжив. Гагцхүү амьдралдаа өнгөрөөсөн шаналгаагаа, голд нь орсон уйтгарт явдал, үхэж байгаа бүхнийг гашуудан эмгэнэх тэр уй гашууг сэргээн зовлон эдлэхийн урт бөгөөд бүдэгхэн гиншилт сонстох боллоо. 

	Гачигдах байдал өнгөрөх мэт болж, шинэ цус дийлж гарах шиг болов. Шархтан хүн тайвшрав. Тэгэвч бид түрүүчийнх шигээ үргэлж санаа зовсоор оо. 

	Түүний цээжин дэх хэржигнэлт улам ихсэж, модонд зуучхаад явахгүй байгаа хөрөөний гяхар гяхар гэсэн дуутай адил болов.

	Хэдийнээ шөнийн гурван цаг цохив...

	Гэнэт... амьсгаа нь хураагдаж... хүзүү нь сунаад явчхав. Шархтан амаа ангайж, миний туслах эмчийн нөгөө шилэн саваар авчирсан тэр цусыг нулимаад гаргачхав... 

	Ахин цус олгойдов... Хөвөн ч мөн л дахиад цусанд нэвтэрлээ. Шархтан нүдээ нээв. Цог нь унтарч, гэгээ нь буурчээ. Хоёр нүд нь харсаар ширтсээр боловч гал нь буурч нэмэргүй, доройтсон тул юу ч үзэхгүй байгаа мэт ээ... 

	Амаа ангайж, дуулдах төдий шивнэсэн нь:

	— Ус... ууя... 

	Би түүнд ус өглөө... Түүнд уулгахаар миний буцалгаад хөргөчихсөн усыг хүд хүд залгилав. 

	Амнаас нь дахиад л цус гоожлоо. Шархнаас нь ч цус урслаа. Тэр маань ухаан алдав. Бид дуугарсангүй... Би ийш тийш харав. Дэргэд нь үхлүүт хүний хэрчигнэх дуу гарсан хана хөдлөх шиг санагдав. Цаг барагдана гэж байдаггүй, минут бүрийн хооронд яг л жил өнгөрч байгаа юм шиг байв. Миний туслах эмч хөл дээрээ арай ядан тогтож байв. Тэр хүн орны толгой дээрээс хоёр гараараа зуураад, цусны шилэн сав руу ширтжээ. Сувилагч нарын харц шархадсан юм шиг улаан болсон амнаас, амтай адил онгойж улайсан шарх руу шилжив. Цэвэрлэгч хөшсөн юм шиг хөдлөхгүй зогсон хүчилтөрөгчин жинтүүний товчийг хоёр гараараа чанга барьжээ. 

	Зайлшгүй болох үхэлтэй учрахад бид цөм зэхлээ. Аюултай юм биднийг тойрон эргэлдээд байгаа мэт санагдав. Дээгүүр нь нөмөрсөн үхлийн аюулыг зайлуулж тэр хүнийг хамгаалахаар бидний зүрх, гар, оюун ухаан бүгдээрээ нэгдлээ. 

	Минут, секунд өнгөрсөөр л байлаа. Тасалгаа дотор бүгчимдэж, амьсгаа авахад ч бэрх болов...

	Давлагаалсан далайд живж байгаа хүнийг авахаар гүйх адил бид бүгдээрээ Абдель Кадер луу тэмүүлэв. 

	Бид уушгинд нь хий хөөрөгдөж... цээжийг нь урт зүүгээр нэвт хатгаж, зүрхэнд нь хүргээд түүнийг эмээр дэмжин ажиллуулав... Цээжний хөндийг сэргээж тэнхрүүлэхээр хүчилтөрөгчин жинтүүгээ онгойлгов... 

	Далдын айхтар дайсантай өрсөлдөн тулалдсаар л байлаа. Бид байдаг хүчээ гаргаж, бүх чадлаа зориулсан тул уулыг хөдөлгөх, тэнгэр огторгуйг донсолгох, хөрст дэлхийг эргүүлж чадмаар санагдлаа... Үнэхээр болох зүйл өршөөлгүй болох юм биднийг дагажээ. Бид тийм болно гэж итгэхээсээ айцгаалаа. Зайлшгүй ирэх гээд байгаа юмыг хуурч молигодохоор мэрийн хичээж, мэх заль гаргахаар бие биеэсээ өрсөлдөв. Бид өөрсдийнхөө бүх хүчийг уудлан гаргахад, үнэхээр болох юмыг залилан өнгөрөөлөө гэж бодохыг хичээлээ... 

	Тэр булангаас сувилагчийн биеэ барьж ядан уйлах дуу сонстов. Гэнэт нууцгай уйлах дуунаас бид давхийн цочоод, бие арзасхийв. Сувилагч бүр бархиран уйллаа. Цэвэрлэгч хүчилтөрөгчин жинтүүгээ хаяж, Абдель Кадерын өвдөг дээр нүүрээ тавин, гашуудан уйлав. Уйлан нулимс асгаруулж байгаа түүний:

	— Ах аа, миний хайрт ах аа!.. гэх дуун сонстов. 

	Миний туслах эмчийн дуу ч гарав. Тэр маань над руу хандаж,

	— Чиний амь насыг бурхан урт болготугай гэв. 

	Нүдэнд нь нулимс дүүрэн мэлтгэнэжээ. Өөрийгөө ямар ч нэмэр хандивгүй, өчүүхэн амьтан гэж ойлгосон хүний байдал надад бодогдов. Би өөрийгөө яаж ч чадалгүй, ердөө л нулимс асгарахад ямар ч үгнээс илүү юм бүхний тухай өгүүлэх шиг боллоо. Би найзыгаа тэвэрч, үхлийн өмнө ямар ч арчаагүй гэдгээ нуух гэсэн боловч чадсангүй. 

	Ийнхүү зөндөө удлаа. Амь ордоггүй байгаа даа гэсэн янзтай бид урдаа хэвтэж байгаа хүн рүү харцгаав... Энэ их гарз бидний сэтгэл зүрхнээс гарахгүй. 

	Бид хөлс чийхарсан нүүрнээс нь нүдээ үл салган ширтэцгээв... Эцсийн удаа хөлөрч байгаа энэ бий дээ хөөрхий... Тэр хүн одоо мөнх амгалан нойрсжээ. 

	Бид түүнийг юмаар бүтээхдээ ч лав үхсэн байгаа даа гэж эргэлзсээр л байсан шүү... 

	 

	Ц. Шүгэр орос хэлнээс монголчлов. 



	




	Юсуф Идрис

	«ЗӨВ»

	Энэ жаал хүү Гарден ситид5 ямар ч хамаагүй нь илэрхий билээ. Тэр жаал хөл нүцгэн, хуучин, уранхай цамцтай, тарлантуулан хайчилсан үстэй байв. Толгойдоо гөвдрүүтэй цонхигор шарлангуй царайдаа үлдийн сорвитой ажээ. Ийм хүүхэд орд сууц, гоё харш, элчин төлөөлөгчдийн газрын байрласан Гарден ситид огт хамаагүй нь илэрхий шүү дээ. Тэгээд тэр жаал Гарден ситид яагаад орчихсон хэрэг вэ. Түүнийг харахад замаасаа хазайж, төөрчихсөн юм уу гэмээр байв. Тэгвэл огт айсан, тэвдсэн янзгүй байгаа нь хачин юм. Харин хөөрсөн сэтгэл нь сэргэсэн янзтай ажээ. Дөнгөж өглөөгүүр байв. Улаан нарны улбар туяа газар дэлхийд туссан боловч хараахан шарж төөнөж чадаагүй байлаа. Язгууртан ямбатны ихэрхэг дуугүй байдалд байшин барилга дарагджээ. Шувуудын шулганан жиргэх, ихэмсэг зантай бараан биет тарган хаалгач нарын харилцан хүүрнэх л үл мэдэг сонстож байв. Хаалгач бүр инээд хүргэм том овоодой, цагаан цамц өмсжээ. Тэр гол хаалганы дэргэд  сууж, хашаа харна. Агаарын байдал ч сэтгэл тэниймээр сайхан, жаал хүү, наранд ээгдсэн өргөн гудмаар ямар ч зорьсон эрмэлзсэн зүйлгүй, ёстой хандсан зүгтээ явах ажээ. Тэр хүүхэд таримал модод, орд харш, нүд гялбам шармал гуулин гоёлыг ажиглан харна. Заримдаа исгэрч, заримдаа бүдүүн дуугарч, хааяа зогсож, хааяа алхалж байлаа. Тэгснээ зүүн хөлөө баруун хөлийн гишгэх газраа тавьж, баруун хөлөө зүүн хөлийн гишгэх газраа тавьж «чагт» гарган явж үзлээ. Одоо харайж дэвхэцье гэж бодоод өрөөсөн хөлөө өргөж гараараа бариад, нөгөө хөл дээрээ харайн, мэлхий дуурайж гуаглан шогширсоор хойшоо нэг цовхорч, урагшаа нэг дэвхэрлээ. Түүний санаа сэтгэл тэнэгэр амгалан тоглож наадан яваадаа автагдсан тэр хүүхдийн бахаа ханатал тоглоход ажил хөдөлмөр ч, аав ч, захирах эзэн ч саад хийшгүй. Сайх хүүхэд гэнэт ямар нэгэн юманд бүдэрч хөл нь янгинан өвдлөө. Жаал хүү тонгойж хөл дороо цагаан чулуу байхыг хараад авч уурлангуй шидэв. Үүгээр ч зогсохгүй уг чулуугаа өшиглөж ч үзжээ. Чулуун нь өнхөрсөөр төө цаана унав. Жаал хүү дахин хүчтэй өшиглөвөл нөгөө чулуу цардмал зам дээр гарчээ. Жаал хүү, нөгөө чулуу руу очиж тонгойн аваад эргүүлж тойруулан удтал сайн ажиглав. Энэ чулуу үнэт эрдэнэ биш гэдгийг олж мэдээд дээш хаян, тосож авсаар цааш явав. Удалгүй нөгөө чулуугаа гартаа атгаад хажуугаар нь явж байгаа байшингийнхаа хана дээгүүр долоовор хуруугаараа зурж явлаа. Хуруугаа өвдтөл нэлээд удаан зурав. Тэгээд байшингийн хана дээр чулуугаар зурж явснаа нөгөө чулуу нь цагаан зураас татаад явааг эргэн харж үзэв. Тоглоомдоо улам шохоорхож, ханан дээгүүр цагаан зураас татуулсаар цааш явлаа. Будагтай цэвэр ханан дээр цагаан зураас тодоос тод гарчээ. Тэр хүүхэд Сулейманы ордны ханын туушид зураас татав. Тэгээд Аль Фукаганий байшин дээр үргэлжлүүлэн зурж, Саамын байшин дээр ч зурав. Нөгөө хүүхэд гудамж хөндлөн гараад, Америкийн элчин сайдын яамыг тойрсон чулуун хэрэм дээгүүр зурж гарав. Төгсөлгүй их урт ханан дээгүүр чулуугаар зураас татах нь түүнд тун аятайхан санагдлаа. Хүүхэд ч урагшаа алхалж, хажуугаар нь зураас хөврөх бөгөөд хэрэв зогсвол, зураас мөн зогсоно. Гараа дээшлүүлбэл зураас дээш татагдаж, доошлуулбал доош татагдах тул одоо муруй долгиотсон зураас гарлаа. Долгионтой зураасаа зарим газар ойр ойрхон түргэн, зарим газар урт урт зугуухан зурав. Хана бас л барагдаагүй тул долгиотсон зураас татаад баймаар хүсэл төрөв. Жаал зогсоод муруй тахир зураас гарган зангирсан бөөн шугам түргэн түргэн татаж эхлэв. Дараа нь хананаасаа холдоод хэлээрээ хацраа төмбийлгөөд гуаглав. Тэгснээ юм бодоод олж ядсан байдалтай толгойгоо сэгсрэв. Хана руу дахин очоод зурж сараачигдаагүй цав, өөгүй гөлгөр газар эрэв. Чулуу руугаа харж шовх ирмэгтэй талыг нь шилж аваад зурж эхлэв. Ханан дээр удалгүй «Мухаммед» гэдэг үг дурайгаад гарлаа. Жаал хүү хойшхоноо болоод бичсэн үг рүүгээ сүрхий хянуур ажиглав. Үсэг нь нарийхан гарсан бөгөөд тал тал тийшээ харсан байв. Тэгээд жаахан тонгойж, шилээ маажлан «Мухаммед» гэдэг үгийн «Мим6» үсэгт байдаг, анхаарлаа хандуулав. «Мим» үсгийн дээд талыг дэндүү гэдийлгэн татчихсан нь хүүгийн санаанд нэг л таарамжгүй байлаа. Хана руу түргэхэн очоод өөр нэг «Мим» бичив. Энэ «Мим»-ийг удаан бодож чадлаа үзсэнд нь бас л тохиромжгүй ажээ. Учир иймд хана руугаа дахин гүйн очиж гурав дахь удаагаа, анхны бичсэн «Мим»-тэйгээ яг зэрэгцүүлэн энэ хоёр «Мим»-ийг ацаг сүүлийг нь тааруулан бичив. Дахин хойшлоод, хийсэн ажил руугаа харлаа. Энэ удаа бичсэн «Мим» мөн л санаанд нь таарсангүй, тэгээд хүү чулуугаа хаячаад уруулаа цорвойлгосоор явав. Тэгэвч удсангүй буцаж ирээд ийш тийш харснаа нөгөө чулуугаа эрлээ. Ашгүй чулуугаа олж, ханан дээр эгц босоо шугам татлаа... Энэ удаа дух нь хөлрөн нэлээд удаан ажилласан бөгөөд хөөрхөн хуруугаа чичирхийлүүлэн байж, чулуугаа атгажээ. Ажлаа дуусгахад байшингийн ханан дээр «Ард түмэн сувгаа бид, улсын мэдэлд орууллаа» гэдэг үгс дурайн харагдав. Жаал хүү хананаасаа зайлаад сэтгэл догдолсон байдалтай уртаар амьсгаа авч хийсэн ажил руугаа харав. Ийнхүү бичсэн нь хүүгийн хүслийг бас л хангасангүй, толгойгоо сэгсрэн хана руу очоод буу шагайх адил өрөөсөн нүдээ аниад өнөө ажлаа дахин хийв. Одоо «Бид сувгаа улсын мэдэлд орууллаа» гэсэн үг гарч ирэв. Жаал хүү бичсэн юм руугаа түргэн зуур харвал бас л үсэг нь аятайхан санагдсангүй «лам7» үсэг хэтэрхий сунгагдан, «нун8» үсэг бүдэгхэн, «каф9» үсэг дотогшоо дэндүү хөмөргөн болсныг харав. 

	Ер нь бүх үсгийг нэг тийш ташуулан бичсэн нь салхинд найгасан дал мод шиг болжээ. Тэгээд чулууныхаа үрэгдсэн нунтгийг үлээгээд, аль шовх ирмэгтэй талаар өрөөсөн нүдээ онийлгон, хөлсөө гоожуулан ажиллаж гарав. Ажлаа дуусаад, их юм бичиж гар нь чилсэн хүн шиг гараа нэг сэгсрээд, бичсэн зүйл рүүгээ харж удаан ажиглав. Түүний царайд сэтгэл хангалуун инээвхийлэл тодорлоо. Доод уруулаа жимийж хачин дуугараад байшингийн хана руу эргэж, эцсийн өгүүлбэрийн доогуур «Сахх» - «Зөв» гэсэн дүн тавилаа. Тэгээд бүрэн дүүрэн сайшааж байгаагийн илрэл болгож тавьсан дүнгийнхээ сүүлийг чамин урт татав. Тэр хүүхдийн ийнхүү бичсэн юмыг баллаж чадахгүй удтал байх тул хажуугаар нь өнгөрсөн хэн бүхэн уншиж, намайг бичжээ гэж мэдээсэй гэж итгэн мөрөөдсөн янзтай үсэг рүүгээ харав. Тийнхүү бичсэн юм руугаа харан харан баахан зогслоо. Тэгснээ хулгана час чус дуугарах адил дуу алдаад дараа нь баруун хөлөө өргөж, өсгийнөөсөө бариад наранд гийгүүлэгдсэн өргөн гудамжаар догонцон гүйлээ. 

	 

	Ц. Шүгэр орчуулав.

	 


ЮСУФ ИДРИС

	ЭРГЭЖ ХАРСНЫ УЧИР

	Тийм бяцхан охин толгой дээрх юмаа засаад өгөөч ээ гэж үл таних том хүн намайг тэгж гуйсан нь тун хачин. Ердөө л шууд шулуухан гуйсан юм. Толгой дээрх тавиур дотроо булсан төмс хийгээд дээрээс нь хайруул төмөртэй шарвин тавьжээ. Тэгсэн энэ хайруул нь хариугүй унахад хүрчээ. Охины туранхай чөргөр гар, толгой дээрх олон юмныхаа тэнцвэрийг нь олгохоор цөхөн ядан оролдовч өнөөх нь хариугүй унах гээд байжээ. 

	Би сандарч бачимдаад охиныг удаан харж чадсангүй туслахаар яаравчлав. Ачааны нь тэнцвэрийг олох тийм ч амаргүй санжээ. Тавиурыг нь засвал хайруул нь уначих гээд, хайруулыг нь түшихээр тавиур нь гулгаж уначих гээд байв. Аль аль нь тогтох янзтай болоход сайх охин толгойгоо бөхийж бүр эхнээс нь засаж тавих хэрэгтэй болов. Эцэст, сүүлдээ дахин тавих явдал гарсангүй, хийх гэснээ амжилттай шийдвэрлэв. Юу гэвэл, би талх барих газар (тэр нь бүүр дэргэд байлаа л даа) луугаа эргэн очиж хайруулаа орхиод, эргэж авахгүй юу гэж охинд зөвлөв. 

	Жаал охин юун тухай бодсоныг нь би мэдсэнгүй, нүүр нь ч толгой дээр тавьсан юмандаа халхлагдаад байлаа. Ачаа минь уначих гэж байгаа юм биш биз дээ гэдгээ лавлаж мэдэхээр хэсэг зуур аажуухан явж байгаад хэдэн үг түргэн дуржигнуулснаа бушуухан явлаа. Түүнээс нь би гагцхүү «Ситти-ар10» гэдэг үг л тод дууллаа. Машин зогсоо зайгүй цуваад байгаа өргөн гудамж яаж хөндлөн гардаг юм бол доо гэж харлаа. Зуухны ширэм л арчиж баймаар даашинз, уранхай хормой дороос доёлзсон урт иштэй башир цэцэг адил нарийхан хөлийг нь л олж харлаа. 

	Би, хатуу газар гишгэж яваа, ангаахайны хөл шиг нүцгэн хөлтэй хүүхэд тал тал тийшээ харан харан, дав дувхийн зогсож, дахин алхалж явааг нь ажиглав. Хэд хэдэн алхам итгэлтэйхэн алхсанаа дараа нь бараг гуйвах дөхөөд дахин цааш явлаа. Би ямар ч үед гай дайрч мэдэх юм даа гэж санаа зовон, хөдөлгөөн бүрийг нь ажиглан нэлээд удаан зогсов. Эцэст хөөрхий бяцхан шивэгчин, гарах чөлөөгүй машин цувсан гудамж дундуур хашир догь том хүн шиг яаралгүйхэн явав. Нөгөө охин одоо гудамжны цаад талаар алхалж явлаа. 

	Тэгснээ хөдлөх гэхээсээ айсан юм шиг зогтусав. Би тус хүргэхээр гүйгээд, золтой л машинд дайруулчихсангүй, Дөхөж очоод тус хүргэх гэж гүйсэн маань талаар шив дээ гэж харав. Учир нь тавиур, хайруул хоёр нь унах гэж тэвдүүлсэн янзгүй жаал охин яг зогсоод, өөртэй нь ижил насны, зарим нь ч ах баймаар хүүхдүүдийн тоглож байгаа бөмбөгний хойноос ширтэж байв. Тэр хүүхдүүд инээж хөхрөлдөн хашхиран, шуугилдаж байлаа. Тэр охин намайг ч ажсангүй цаашаа явлаа. Байшингийн булан тойрдгийн даваан дээр бүүр бүх биеэрээ эргэж зогсоод, бөмбөгөөр тоглож байгаа хүүхдүүд рүү дахин удтал харав. Тэгээд цааш нь яваад далд орлоо. 

	 

	Ц. Шүгэр орчуулав. 



	




	Юсуф Идрис

	ЗОВЛОНТОЙ АМЬ ЗУУЛТ

	Абдод мөнгө байсангүй. Энэ нь анх удаа ч биш билээ. Абдо бүхий л амьдралдаа пиастр* бүрийг их л зовж олдог байсан юм. Тэр тогооч хүн бөгөөд энэ мэргэжлээ сири хүн - мастер Фавдагаар заалгаж, сайн эзэмшжээ. Түүний үелүүлж барьсан өнгө үзэмжтэй, хөвсгөр шаргал талх багшийг нь баярлуулна. Гэвч хувь заяа нэг ч хөдөлшгүй биш билээ. 

	Абдо багадаа дархны газар ажиллаа. Түүнийг эзэн нь хөөсөнд 10 давхар сүрт том барилгын хаалгачин болжээ. Дараа нь зөөгч болж, бэртэж иврэх хүртлээ лут хүнд ачаа зөөгч болдог байлаа. 

	Абдо онц сайхангүй боловч, эрдүү хоолойтой ажээ. Тэр усан үзэм, шийгуа, өргөст хэмх худалддаг үүргийн худалдаачин байхдаа зарж бий зүйл рүүгээ, худалдан авагчдыг хүдэр чанга хашхиралтаараа дуудан ирүүлдэг байв. 

	Абдо жуучлагч ч болж үзжээ. Өдөржин шөнөжин хөлслүүлэн өгөх хямд үнэтэй тасалгаануудыг эрэн хайж, хотын гудмуудаар хэрэн тэнээд: олдвол дамлаж арван пиастр авдаг байв. Абдо жуучлагчдын хамгийн «дээд зэрэгт» хүрч амжаад, урьдын адил хөлслөгчдөөс арван пиастраа авах боловч сул зайтай тасалгаа эрж, гудамжаар тэнэдгээ больжээ. 

	Абдо уулгын газар тийм ч муугүй зөөгч байлаа. Абдо аз жаргалтай цагт баяр ёслолын өдрүүдэд, нэг ч аяга алдаж унагалгүй, минут ч хүлээлгэлгүйгээр олон тооны хэрэглэгчдийг үйлчилж чаддаг байлаа. 

	Тэр нэг том сууцны жижигхэн тасалгаанд эхнэртэйгээ хоёулаа суух ажээ. Түүний эхнэр, хөрш хүүхнүүдийн хооронд жижиг маргаан гарах боловч, айлынхан нь муугүй улс байлаа. Тэд Абдог өрөвдөн хайрлана. Ажилгүй болоход нь түүнд мөнгө зээлдүүлж, ажилтай болоход нь түүнээс мөнгө зээлдэг байв. Нэг үгээр хэлэхэд, энэ байрныхны амьдрал тэднийг эрх танхи болгосонгүй!

	Одоо Абдо мөнгөгүй байна. 

	Энэ удаа мөнгөгүй байдал үргэлжлээд хэзээ ч төгсөх найдваргүй мэт боллоо. Абдо ажил эрж, айл бүрийн хаалгыг тогшин яваад, хаа ч очсон ажил олсонгүй. Тэр ядарч уйтгарлаад, гар хоосон эргэж харьдаг байлаа. Эхнэр Нафиса нь түүнийг тосож гарч ирэхгүй ажээ. Абдо дуугүйхэн орж ирээд, эхнэрийнхээ үглэлтийг сонсохгүйн тулд чихээ таглан, сийрсэн дээр хэвтчихдэг байлаа. 

	Харин өдөр бүр эхнэр нь, эзэн байрны хөлсийг эс төлбөл, тэднийг гудамжинд хөөн гаргахаар занаж байгаа тухай, удахгүй болох их баярын тухай түүнд сануулна; удахгүй төрнө, зоволгүй төрөхийн тулд тоор жимс хэрэгтэй гэж ярина, нас барсан охиныхоо тухай дурсан санадаг байв. 

	Заримдаа Нафисагийн янгуучлалт хэр хэмжээнээс хэтэрч, Абдог учир зүггүй аашчина. Үүнийг тэсвэрлэхэд бэрх ажээ. Абдо эхнэрийн зандралтгүй ч гэсэн, айлынхныхаа нүүр, түүнийг өрөвдөн залуу боловч, золгүй хүн шүү гэж ярьцгаан толгой сэгсэрч явдгийг нь ч харж чаддаггүй байв. Мөн хүссэнчлэн өөрийгөө ч, эхнэрийгээ ч тэжээж дийлдэггүй болохоор, тэдний хоосон мөрөөдлүүд түүнийг их л зовоодог байжээ. Нэг удаа Абдог гэртээ ирэхэд, эхнэр нь түүнийг Талба дуудсаныг хэллээ. 

	Абдо их л сэргэж: зүгээр сууснаас эрхэм, хөлсний ажил олдоно гэдэг сайхан найдлага төржээ. 

	Энэ байранд суудаг эмчлэн сувилах газрын цэвэрлэгч Талбагийнд тэр дорхноо очлоо. Цэвэрлэгч Талба тэр байрныхан дотор нэлээд чухаг хүн байв. Абдо Талбагийн мэндчилгээний хариуд ичингүйрэн инээмсэглээд, чи хэрхэн амьдарч байна вэ? гэж түүнийг асуумагц, өөрийн амьдралын түүхийг ярьж эхлэв. Абдо өөрийн алдар цуутай байсан өдрүүдийг санаж, их л ханамжтай болов. Тэр, нөхөөс болсон хувцас руу нь Талбагийн харж байгааг ажиглан, уулзаж учирсан хүмүүсийнхээ тухай, өөрийн ажлын тухай, өнгөрсөн үеийнхээ тухай чадан ядан цагаатгасаар ярина. Дуу нь чангарч, сэтгэл нь: би хүн шиг байж бил ээ! гэдэг бахдалаар дүүрэн байснаа дуу нь намжин, цаг үе ба мөнх ертөнцийг, зүрх нь хорт санаагаар дүүрсэн хүмүүсийг хилэнтэйгээр занаж, сайн сайхан ирээдүйг итгэх итгэлээ илэрхийлж билээ. Эцэст нь гэмшилтэйхэн инээмсэглэж, дуугаа бүр нам болгон, ажил олдоно гэж найдаж болох сон болов уу? гэж асуув. 

	Түүний яриаг дуустал нь сонсоод, түүнд ажил олдсон гэж цэвэрлэгч хэлэв. 

	Абдо их л баяртай гэртээ буцсан бөгөөд мөргөл сүсэглэлийг минь бурхан тэнгэр сонсжээ гэж түүнд бодогдсон ажээ. Тэр Нафисадаа, Талба түүнийг хэрхэн хүлээн авсан тухай ярьж, маргааш оюутнуудын дотуур хувцсыг угаагаад, эргэж ирмэгцээ Талбагийн эхнэр дээр очиж, гэр зуурын ажилд туслалцахыг тушаалаа. 

	Абдо үүр хаяармагц босож, өглөө эрт Талбатай хамт эмчлэн сувилах газрын цус авах тасаг руу явжээ. Хүлээлгийн газар олон хүмүүс суух ажээ. Үүд нь 10 цагт нээгдэхэд, бүх хүмүүс ер чимээ аниргүй байгаа гудам руу орцгоолоо. Абдо сандал дээр суув. Карболын хүчил ханхалж, дотор нь эвгүй болж байв. Хүлээгчдийг хэсэг хэсгээр нь дуудан асууж танилцав. Абдогоос эцэг эхийг нь хэн гэдэг болох, эмэг эх, өвөг эцэг нь юунаас болж үхсэн зэргийг асуув. Абдог зургаа өгөөч гэхэд, цагдаад баригдахаас айн биедээ байцаал болгон авч явдаг ганц хувь зураг л түүнд байж билээ. 

	Удалгүй түүнийг дахин дуудаж, сувилагч гар луу нь зүү хатгаж, жижиг шил дүүргэж, цусыг нь аваад, «долоо хоноод ир» гэж түүнд тушаажээ. 

	Долоо хоногийн турш Абдо мөнгөгүй байв. Тэр заасан өдөрт нь өглөө эрт гэгч нь цус авах газар дахин очлоо. Мөн л хаалга нь өглөөний 10 цагт нээгдэв. Дотогш орогчдын олонход нь «үгүй, таны цус таарсангүй» гэж буцааж байв. Абдогийн дотор нь палхийлээ. Гэтэл түүнд «Таных таарна» гэж хэлээд, цусаа автал хүлээж бай гэв. Абдо өлсөж байснаа ч хайхралгүй нэлээд сэргэж, хүлээж байгаа хүмүүсийн дотор баатар нь би юм гэж бодно. 

	Удалгүй Абдог тасалгаанд дуудан оруулав. Абдо гараа тавиур дээр тавихад, их л айсан боловч баруун зүүн талаараа байгаа хүмүүсийг харж тайвшрав. Абдо гарыг нь мөсөнд хүргэх шиг нэг юү ч юм хүйтэн юманд хүрэхийг мэдэв. Абдо гартаа зүү барьж чимээгүйхэн бөгөөд ажилсаг хөдөлж байгаа сувилагчдыг ажиглан суужээ. Энэ сувилагчид түүний яриач эхнэртэй нь адилгүй байлаа. Абдо тэнд бас эрэгтэй хүмүүс байхыг үзлээ. Тэдгээрийн царай нь бөс даавуу шиг зэвхийрч, торго шиг гөлчгөр үзэгдэнэ. 

	Абдо нүүрээ хаасан марль боолтуудаа байн байн засаж байгаа сувилагч хүүхнүүдийг харж суув. Дараа нь тэр ядарснаа мэдэрчээ. Баруун талын нь хүн «тэд хэдий хэр цус авах бол?» гэж асуулаа. Хэн нэг нь «мэдэхгүй, хагас литр гэв үү дээ» гэж хариулав. Яриа үүгээр таслагдлаа. Эцэст нь Абдогийн гарыг тавьж, хүйтэн спиртээр арчаад «гүйцлээ» гэж хэллээ. 

	Абдо босож хаалга руу ядрангуйхан явангаа, мөнгөний тухай асуулаа. Түүнд хүлээж байхыг тушаажээ. Тэр хүлээлээ. Түүнд нэг фунт 30 пиастр олгов. Тэд их л элэгсэг дотно байсан бөгөөд түүнд хоол өгч зохих суутгалыг авлаа. Абдо эмчлэн сувилах газраас гарч гэртээ харихаас урьд махны мухлагт очиж, мах худалдан аваад, ногоочноос нэг уут төмс авлаа. 

	Абдо инээмсэглэсээр гэртээ ирж хаалгаа тогшлоо. Нафиса хаалгаа онгойлгож, түүний гарт юм байхыг үзээд, хариу мэндлэн ууттай юмнуудыг нь зөөлхнөөр түшин авч, хэрэв ичгүүртэй биш сэн бол надад энхрийлэн дурлаж, чиний төлөө үхэхэд ч бэлэн байна гэж хэлэх байсан биз ээ. 

	Голомтод нь гал дүрэлзэж, тогоонд нь махтай шөл буцлаад, түүний аятайхан үнэр бүх тасалгаагаар тарлаа. Энэ үнэр танилынханд ч хүрчээ. Эдний нэг хэсэг нь талархаж, нөгөө хэсэг нь атаархаж байв. 

	Абдо цадтал идээд, гадагш гарч, шийгуа худалдан авчээ. Тэр, энэ шөнө эхнэрийнхээ зуршил болсон үглэлтийг сонсоогүй. Тэдний элэгсэг дотно шивнээ нь тагтаа шувууны гүв гүв дуугардагтай адил санагдав. 

	Долоо хоногийн эцэст мөнгө нь дуусжээ. 

	Абдо хугацаатай өдөр, цагтаа цус авах газар очсоор байв. Түүнээс дахин цус аваад, хоол өгч мөнгө төлжээ. Абдо өөрийн шинэ хөдөлмөрт их л сэтгэл ханамжтай байсан билээ. Абдо мастерын зэмлэл, артелийн аравны даргын загналт, эзний хараалыг дахин дуулсангүй. Тэр долоо хоног бүр цэвэр аятай байр бүхий эмчлэн сувилах газар очиж, хагас литр цус өгөөд мөнгө авч, эхнэрээ тэжээдэг байлаа. 

	Олон хүмүүс түүнд атаархах болжээ. 

	Эхнэр нь түүнд ер бусын анхаарал халамжтай байдаг болов. Эхнэр нь түүний гараас боодолтой юм авч, түүнд их л элэгсгээр талархан инээмсэглэх болжээ. Абдог хэвтэхэд, түүний хэрхэн цонхийж, турж байгаа тухай зовнилтойгоор ярьж, түүнийг үл унтуулах ажээ. 

	Нафиса тэр байрныхан Абдогийн тухай юу гэж шивэр авир гэцгээж байгаа бүхнийг хэлж. Хамидатай хэрхэн муудалцсан тухай, нөхөр чинь цусаа худалддаг гэж ямар их ичээснийг ярина. Заримдаа эхнэр нь түүнийг их цус өгнө шүү дээ гэж өрөвдөн, эх хүн хүүхдээ эрхлүүлж байгаа шиг энхрийлэн хайрлах ажээ. Нафиса Абдог шөнөд дулаан гэгч хучаад, өдөр яг л өвчтэй хүүхэд шиг эрэлт бүхний нь номхноор даган гүйцэтгэж, аяыг нь аялан чадан ядан ядраахгүйг оролдоно. 

	Абдо эхнэрийнхээ ийм элэгсэг харьцааг юугаараа гаргуулж байгааг тун сайн ойлгож байсан бөгөөд энэ нь тийм чухал болсон юм гэж үү дээ! гэж бодон урам нь хугардаг байжээ. Хүмүүс түүний тухай их л шивэр авир ярьж байгаа нь магад юм. Цус авах болгонд, толгой эргэдгээ тэр мэдэж байсан бөгөөд эмчлэн сувилах газрын хашаанд үүрэглэн, тэгээд тэндээ орой болтол унтчихсан байдаг байжээ. Гэвч үүний хүчээр л зуухандаа галтай, байрны хөлсийг тасалдалгүй төлж байлаа. Энэ маань хэнд эс таалагдана, тэр чалчиж л байна биз... 

	Цус авах газар нэг удаа ээлж ёсоор очвол, орохыг зөвшөөрөлгүй түүнд «болохгүй» гэж хэлэхэд Абдо;

	— Яагаад? гэв. 

	— Анемия. 

	— «Анемия» гэж юу юм бэ?

	— Цус чинь багаджээ. 

	— Тэгээд юу болох вэ?

	— Болохгүй л гэж байна. 

	— За одоо яадаг бил ээ?

	— Биеийг чинь сайжрахаар... 

	— Би чийрэг хүн, хэрэм нураасан ч чадна. 

	— Зүрхний чинь ажиллагаа мууджээ.

	— Зүгээр, би үүний хариуцлагыг хүлээнэ. 

	— Чи үхнэ шүү дээ. 

	— Би зөвшөөрч байна. 

	— Болохгүй. Биеэ хайрлах хэрэгтэй. Бид чадахгүй. Энэ бол хүний шинжгүй хэрэг болно. 

	— Хүний хүслийг харахгүй гэдэг чинь хүний шинж юм гэж үү?

	— Болохгүй. 

	— Нэмэргүй гэсэн үг үү?

	— Тийм ээ. 

	Тэд энэ өдөр Абдод хоол өгдгөө ч мартацгаажээ. Ингээд дорой муу биетэй Абдо дахиад л мөнгөгүй үлдэв. 

	 

	Орос хэлнээс орчуулсан Б. Сүрэн

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1957 оны хэвлэлийн ГАРЧИГ

	Махмуд Теймур 

	— ЭНЭРЭЛТ БУДДА

	 

	Абд ар-Рахман аль-Хамиси 

	— ХАЛИЛ НОЁН

	— ГАСЛАНГИЙН ДОМОГ

	 

	Ибрагим Абд аль-Халим 

	— АЛТАН ДЭЛХИЙД АМЬДРАХ БАЙР

	 

	Абд ар-Рахман аш-Шаркави 

	— НАНДИН МӨРӨӨДӨЛ

	 

	Бинт аш-Шати 

	— ЭР ХҮН БОЛГОХ ГЭЖ ЦӨХЖЭЭ

	 

	Юсуф Идрис

	— ТАВХАН ЦАГ

	— «ЗӨВ»

	— ЭРГЭЖ ХАРСНЫ УЧИР

	— ЗОВЛОНТОЙ АМЬ ЗУУЛТ


1957 оны хэвлэлийн Хэвлэн нийтлэлийн мэдээлэл

	ЕГИПЕТ ЗОХИОЛООС

	 

	УЛСЫН ХЭВЛЭЛИЙН ГАЗАР

	УЛААНБААТАР

	1957

	 

	Техн. ред. Г. Долгоржав

	Хянагч Д. Цэгмэд

	Хэвлэлтэд 1957 оны 3 дугаар сарын 27-ны өдөр. 

	 

	Хэвлэсэн тоо 8000. 

	 

	Хэв. хуудас 4/75 

	Цаасны хэмжээ 70X108 1/32

	 

	Б—1975

	Зах. № 136

	 

	Сүхбаатарын нэрэмжит, Хэвлэх үйлдвэр. 

Заметки

		[←1]
	 Египетэд төрийн албан хаагчдыг есөн зэрэгт хуваах бөгөөд хамгийн доод зэрэг нь есдүгээр юм




	[←2]
	 Египет гадаадаас алим авдаг юм




	[←3]
	 Аль Каср аль-айни — Каир хотноо байдаг эртний эмчлэн сувилах газар




	[←4]
	 Египетийн сүүлчийн хаан, 1952 онд ширээнээсээ буужээ




	[←5]
	 Гарден сити — Каир хотод баячуул, гадаадынхны суудаг хэсэг




	[←6]
	 Араб цагаан толгойн «М» үсэг




	[←7]
	 Араб цагаан толгойн үсэг




	[←8]
	 Араб цагаан толгойн үсэг




	[←9]
	 Араб цагаан толгойн үсэг




	[←10]
	 «Ситти-ар» манай эзэгтэй

